
Краток извадок

Во светот постојат многу различни религии кои се разликуваат по своите темелни учења за сфаќањето на Бог или боговите, по обредите и прописите, но, сепак, сите тие имаат неколку темелни заеднички црти кои ни овозможуваат да ја откриеме нивната заедничка основа и суштина.

Званично, христијанството е религија која настанува во I век од новата ера. Поточно, годината на раѓањето на Исус Христос претставува година на новото сметање на времето. Но, слободно може да се каже дека темелите на христијанството се поставени 2000 години пред новата ера, со појавата на Аврам, Исак и Јаков. Основните учење на првославната црква се изнесени во Симболот на верата кој е усвоен на Вселенските собори во првите векови на христијанството и биле задолжителни за целата црква. Подоцна дошло до промена на делови од Симболот на верата од страна на западниот дел на црквата и нејзино напуштање на евхаристијската заедница со источниот дел на црквата во 1054 година.

Светите тајни се средства на нашето осветување или: од Бога востановени свештенодејствија преку кои на верните на видлив начин им се дава Божјата благодат. Светите тајни се наоѓаат во црквата и се неопходни за спасение, затоа што преку нив се дава благодат како спасувачка сила, која дејствува на човекот и изгонува сè што е грешно и нечисто. 

SIMILARITIES AND DIFFERENCES OF ORTHODOX CHRISTIANITY WITH ROMAN CATHOLIC
Abstract
In the world there are many different religions that differ in their fundamental teachings of understanding of God or gods, in the rituals and regulations, but they all have some basic common features that enable us to discover their common ground and essence.

Officially, Christianity is a religion which arise in the I-st century. Specifically, the year of birth of Jesus Christ, a year of new time counting. But you can freely say that the foundations of Christianity is set 2000 years BC, with the occurence of Abraham, Isaac and Jacob. Basic learning of Ortodox church are mentioned in the Symbol of faith which was adopted at the Ecumenical councils in the first centuries of Christianity and were required for the church. Later it came to change some parts of the Symbol of faith by the western church and its abandonment of Eucharistic community with east part of the church in 1054.  
Sacraments are means of our sanctification or: God established cleric actions through which the faithful in a visible way are given God's grace. Holy Mysteries are in the church and are necessary for salvation, because through them is given grace as a rescue force, which affects human and cast out all that is sinful and unclean.

Вовед

Илјадници години човештвото имало духовна потреба и копнеж. Човекот живеел со своите неволји и маки, со своите нејаснотии и прашања, вклучувајќи ја и енигмата на смртта. Верските чувства ги изразувал на многу различни начини, обраќајќи се на боговите и барајќи благослов и утеха. Од друга страна, постојат милиони луѓе кои не исповедаат ниедна религија, ниту какво било верување во некој бог. Тие се атеисти. Други, агностиците, веруваат дека бог е непознат и дека најверојатно не може да се запознае. Иако тоа сосема сигурно не значи дека тие луѓе немаат принципи или етика - исто како и фактот дека некој што проповеда религија не значи дека е религиозен. Меѓутоа, ако некој ја прифати религијата како лојалност на некој принцип, строга посветеност или верност, совесност, божја наколонетост или приврзаност, тогаш повеќето луѓе, вклучувајќи ги атеистите и агностиците, сепак во животот покажуваат некој облик на религиозност.

Покрај различните начини на изразување на религијата кои се развиле ширум целиот свет во текот на 6000 години, разбирајќи го она што другите го веруваат и познавајќи го потеклото на нивните верувања, потребна е едукација на широките погледи. Оттука со проучувањето на различните религии поединецот не станува автоматски неверен на својата сопствена вера, туку, наместо тоа, ја продлабочува. Познанието води до разбирање, а разбирањето до толеранција меѓу луѓето со различни погледи. Значи, заемното разбирање на туѓи погледи може да доведе до смислено комуницирање и општење меѓу луѓето со различни вери. Познанието, исто така, може да ја оттргне омразата која се темели на верските разлики. Вистина е дека луѓето можат да имаат силни недоразбирања кога станува збор за нивните религиозни верувања, но неосновано е некој да мрази некоја личност затоа што таа застапува поинакви гледишта.

Така во хиндуистичките земји може да се види како луѓето вршат церемонии во кои принесуваат жртви на боговите преку кокосов орев, цвеќе и јаболко. Свештеникот на челата на верниците со црвена или жолта боја црта точка, а милиони луѓе секоја година влегуваат во водите на реката Ганг за обредно да се исчистат во нејзините води. Во католичките земји луѓето можат да се видат како се молат во црквите и катедралите држејќи крст или бројаница. Протестанските земји се богати со капели и цркви и секоја недела луѓето ја облекуваат својата најдобра облека и се собираат за да пеат црковни песни и да слушаат проповеди. Нивните свештеници обично носат црна облека и карактеристична свештеничка јака.

Во исламските земји може да се слушне гласот на муезинот, муслиманските повикувачи кои повикуваат од минарето пет пати дневно, собирајќи ги верниците на намаз или обредна молитва. Муслиманите Куранот го сметаат за исламска света книга. Во многу будистички земји на будистичките монарси кои по улиците можат да се видат во долга облека со црна или црвена боја, се гледа како на симбол на побожност. На крај никој не може да го разбере човештвото ако не ги разбира неговите вери. Религијата навлегла во човечкиот живот уште од најраните времиња. Во светот постојат многу различни религии кои се разликуваат по своите темелни учења за сфаќањето на Бог или боговите, по обредите и прописите, но сепак сите тие имаат неколку темелни заеднички црти кои ни овозможуваат да ја откриеме нивната заедничка основа и суштина.

Христијанство 

Раното христијанство настанало како верско движење, односно секта внатре во јудаизмот. Од повеќето народи во империјата, Евреите ги издвојувал монотеизмот, односно верата во еден Бог. Првобитната христијанска црква (лат. ecclesia – заедница) ја формирале учениците и апостолите на Исус, по неговата смрт. Според списите на апостол Петар (15 – 67 г. од н.е.) многу јудаисти се свртеле кон христијанството. Приврзаниците на Исус од Назарет во почетокот се нарекувале назарени, за подоцна да го добијат името христијани. Заедницата во самиот почеток ја сочинувале исклучиво Евреи, кои сметале дека Исус бил Месија (односно Христос) чие доаѓање го најавува еврејската книга Танах, која христијаните ја нарекуваат Стар Завет. Многу јудејски (фарисејски) старешини ова тврдење го сметале за богохулење и ги прогласиле Христовите следбеници за еретици, кои ги исклучуваат од еврејските заедници, а неретко биле пријавувани на римските власти.
Веќе во втората половина на I век, христијанското движење станува претежно нееврејско. Христијански заедници се формираат ширум Палестина, Мала Азија, Сирија, Египет, Африка и Грција. Јазик на комуницирање меѓу христијаните во тој период бил грчкиот. Бидејќи во античко време религијата главно била врзана за одреден град или народ, се смета дека „христијаните ги пресекле традиционалните врски меѓу верата и нацијата“. Со текот на времето христијаните сè повеќе се оддалечуваат од Евреите, па помеѓу останатото почнува да се почитува неделата наместо саботата.
Званично, христијанството е религија која настанува во I век од новата ера. Поточно, годината на раѓање на Исус Христос претставува година на новото сметање на времето. Но, слободно може да се каже дека темелите на христијанството се поставени 2000 години пред новата ера, со појавата на Аврам, Исак и Јаков. Тоа е приказна стара повеќе илјади години. Аврам, Исак и Јаков се претставени како пророци кои верувале во богот Јехов (хебрејски: חזתי, односно jahvh – правилно е Јахве, а не Јехова, но овој другиот поим се прифатил и останал од XIV век). Нивна задача била да ги проповедаат божјите зборови и на тој начин да го подучат народот за постоењето на бог Јехов. Исто така, имале задача да го подготват патот и да го навестат раѓањето на Исус Христос – Синот божји.
Христијанството се појавува на тлото на Израел, кој тогаш бил окупиран од Римјаните. За само три века од своето развивање, христијанството станало званична религија на многу држави и народи. Тоа било организирано во единствена религиозна заедница - црква. Првите христијани за симбол на Исус Христос го одбрале знакот риба. „Исус Христос, Божји син, Спасител“, на грчки се пишува Isu Histu Teu Ios Sotir, а првите букви го даваат зборот „IHTIS“, што во превод од грчки значи риба. Христијанството (на грчки јазик: χριστιανισμός, на латински: christianitas) е една од трите најголеми монотеистички религии и настанало на просторот на некогашното Римско царство. Религијата е заснована со појавата на Исус Христос, сиромашен човек од Назарет во Галилеја и со неговото основање на црквата, како заедница на Телото Негово, во I век од новата ера.
Исус Христос проповедал за божјо и небесно кралство, на тој начин придобивајќи многу поборници, кои го сметале за месија. Грчкиот збор Χριστός во превод значи месија, па така првите припадници на Христовата вера во Антиохија се нарекуваат χριστιανοί, со име кое останало до денес. Христијанството претставувало прва универзалистичка религија, наспроти дотогашните национални религии и проповедало еднаквост на сите луѓе пред бог: Евреи, Грци, Римјани, сиромашни, богати, жени, мажи. Бидејќи се залагало за еднаквост меѓу сиромасите многу брзо се раширило и било прифатено од нив. Како религија христијанството се појавило во периодот на распаѓање на робовладетелската држава, подоцна кога станала званична, државна религија, христијанството ги врзало своите интереси со интересите на владејачката класа и се оддалечило од идеалите кои ги проповедало евангелието. Догматските расправи, како и политичките прилики и разните интереси довеле до тоа денес христијанството да биде разединето. Во почетокот имало многубројни секти, но подоцна, главно со заслуга на хеленистиката на образованиот проповедник – Апостол Павле, се организирало во единствена религиозна заедница - црква. 
Денес под христијанството главно се подразбираат три главни деноминации: Православна, Римокатоличка и Протестантска (евангелици или лутерани, реформирани или калвини, англиканци, баптисти, методисти, квекери, адвентисти, пентекосталци, Јеховини сведоци). Подоцна меѓу овие христијански организации се јавува желба за соработка, помирување и меѓусебно зближување. Екуменското движење започнало меѓу протестантските цркви каде проблемот за заедничко дејствување бил најизразен. Идеите за помирување на православните и католиците посебно се зајакнале меѓу теолозите после II ватикански собор и помирувањето меѓу римскиот папа и цариградскиот патријарх (со посетата на Павле IV во Цариград во 1967 година).
Основните учење на првославната црква се изнесени во Симболот на верата кој е усвоен на Вселенските собори во првите векови на христијанството и биле задолжителни за целата црква. Подоцна дошло до промена на делови од Симболот на верата од страна на западниот дел на црквата и нејзино напуштање на евхаристијската заедница со источниот дел на црквата во 1054 година. 
Најзначајните аспекти на христијанскиот живот се постот, молитвата, литургијата и причеста. И постот и молитвата имаат за цел да му помогнат на човекот полесно да ги совлада сите тешкотии кои пред него се наоѓаат и да го заслужи Царството Небесно.
Најважната улога на православните храмови е да служат како место каде што верниците пред Бога ги изнесуваат своите молитви, а најважен дел од црквениот живот е Светата литургија т.е. богослужење, кое се служи во недела и на празници во храмовите. Освен литургија, се вршат утрински и вечерни молитви, бденија, кои воедно имаат поучен карактер – таканаречена катихеза. Постојат три степени на свештеничка служба, и тоа: ѓакон, свештеник, епископ. Епископот може да ги врши сите Свети тајни, освен да поставува друг епископ, за што се потребни три епископи. Свештеникот може да ги врши скоро сите Свети тајни, освен што не може да поставува други свештеници, а улогата на ѓаконот е уште помала од онаа на свештеникот – тој е на некој начин негов помошник. Најзначајното дело на кое се заснова литургијата е Светото писмо кое го сочинуваат Стариот и Новиот завет, како и Светото предание. За православието посебно значаен е Новиот завет кој го претставува животот и учењето на Господ Исус Христос.
Што е историја на христијанството

Историјата на христијанството е всушност историја на западната цивилизација. Христијанството имало сеприсутно влијание на општеството во целина – на уметноста, јазикот, политиката, правото, семејниот живот, формирањето на календарот, музиката... и самиот начин на размислување бил обоен со христијанското влијание скоро два милениума. Затоа е многу битно да се знае приказната за црквата.

Црквата започнала 50 дена после Исусовото воскреснување - 35 год. н.е. Исус ветил дека ќе изгради своја црква (Матеј 16:18) и на денот на доаѓањето на Светиот Дух, црквата официјално започнала. Три илјади луѓе ја прифатиле проповетта на Апостол Петар тој ден и избрале да го следат Исус Христос. Првите верници христијани биле претворени од Евреи, а црквата била сместена во Ерусалим. Поради тоа луѓето однадвор црквата ја гледале како еврејска секта, налик на фарисеите, садукеите или есените. Меѓутоа, она што апостолите го проповедале многу се разликувало од она што другите групи го учеле. Исус бил еврејски Месија (назначен крал) кој дошол да исполни Закон (Матеј 5:17) и да воспостави нов завет заснован на неговата смрт (Марко 14:24).
Сосема е точно да се каже дека христијанството има свои корени во јудаизмот. Стариот завет поставил темели за Новиот, и не е потполно невозможно до крај да се разбере христијанството без познавање на Стариот завет, кој објаснува дека е потребен Месија, содржи историја за месијанскиот народ и го предвидува доаѓањето на Месијата. Новиот завет во потполност зборува за доаѓањето на Месијата и за неговото спасоносно дело со кое нè спасил од гревот. Исус во текот на животот исполнил преку 300 специфични пророштва, докажувајќи дека Тој е тој на кој се чекало во Стариот завет.
Раст на раната црква. Не толку долго по Педесетницата, вратата на црквата била отворена за неевреите. Евангелизаторот Филип им проповедал на Самарјаните и многу од нив поверувале во Христос. Апостол Петар проповедал во домовите кај оние што сè уште не го прифатиле христијанството,  и тие исто така го прифатиле Светиот Дух. Апостол Павле го ширел евангелието на целиот грчко-римски свет, стигнувајќи до самиот Рим и според некои извори сè до Шпанија. До 70 год. н.е., години кога е разорен Ерусалим, поголем дел од новозаветните книги биле напишани и циркулирале по црквите. Наредните 240 години Рим ги прогонувал христијаните, понекогаш случајно, а некогаш по укажување од власта. Во вториот и третиот век црквеното водство станувало сè повеќе хиерархиско како што бројките се зголемувале. Неколку ереси биле откриени и разбиени во овој период и се формирал новозаветен канон. Прогонот и понатаму се ширел.
Подем на римската црква. Во 312 год. римскиот цар Константин тврдел дека настанале промени. Околу 70 години подоцна, во време на владеење на Теодосиј, христијанството станало официјална религија на Римското царство. На презвитерите им се дадени почесни места во владата и до 400 година зборовите „римски“ и „христијански“ станале скоро синоними.

По Константин христијаните веќе не биле прогонувани. Со текот на времето паганите биле прогонувани доколку не се приклучат во христијанството. Таквите насилни „вклучувања“ навеле многумина да станат дел од црквата, меѓутоа не доживеале промени во срцето. Паганите со себе  ги донеле своите идоли и практиката на која биле навикнати и црквата со текот на времето доживеала промени. Иконите, сложената архитектура, аџилакот и обожувањето на светците биле додадени на почетната едноставност на раноцрквеното славење на Бог. Во исто време некои христијани се повлекле од Рим и одбрале да живеат во изолација како монаси, а додадено е и крштевањето на децата како средство за измивање на оригиналниот грев.
Во текот на наредните векови се одржувале разни собори за да се утврди официјалната доктрина на црквата, да се цензурира свештеничката злоупотреба и да се создаде мир меѓу завојуваните фракции. Како што слабеело Римското царство, така црквата станувала сè посилна и многу недоразбирања настанале меѓу црквата на запад и на исток. Западната (римска) црква, базирана во Рим, тврдела дека поседува апостолски авторитет над сите цркви. Поглаварот на римската црква дури себе си се нарекувал „папа“ (татко). Меѓутоа, ваквиот нивен став не бил добро прифатен во источната (грчка) црква базирана во Константинопол. Теолошките, политичките, процедуралните и лингвистичките поделби придонеле да дојде до Големата шизма во 1054 год. кога Римокатоличката („универзална“) црква и источната Православна црква се разделиле и ги прекинале сите врски меѓу нив.

Среден век. Во текот на Средниот век во Европа Римокатоличката црква продолжила да ја зголемува својата моќ со папите кои го преземале авторитетот на сите нивоа и кои живееле како кралеви. Корупцијата и алчноста во црквеното водство биле вообичаени. Од 1095 до 1204 год. папите одобриле низа крвави и скапи крстоносни походи со напор да го сопрат муслиманското напредување и за ослободување на Ерусалим.

Реформација. Во текот на годините неколку личности се обидувале да го привлечат вниманието на теолошката, политичката и човечката злоупотреба од страна на Римокатоличката црква. Сите тие биле замолчувани на еден или друг начин. Меѓутоа, во 1517 год. германскиот монах Мартин Лутер застанал против црквата и сите ги слушнале неговите ставови. Со Лутер дошла и протестантската реформација и средниот век така завршува. Реформаторите, вклучувајќи ги Лутер, Калвин и Цвингли се разликувале во многу работи во теолошка смисла, но биле доследни во своето истакнување на авторитетот на Библијата над црквената традиција и фактот дека грешниците се спасени благодарение на верата независно од нивните дела. Иако католицизмот се вратил во Европа, и од тоа произлегле неколку војни помеѓу протестантите и католиците, Реформацијата успеала да ја намали моќта на Римокатоличката црква и помогнала да се отвори вратата за модерното време.
Период на мисии. Од 1790 до 1900 год. црквата покажала заинтересираност за мисионерска работа без преседан. Колонизацијата ги отворила очите за потребата од мисионерство, а индустријализацијата на луѓето им обезбедила средства за финансирање на мисионерите, кои низ целиот свет го проповедале евангелието и црквата се раширила насекаде.

Каде и како се раздвоиле Истокот и Западот?
Големата шизма или Големиот раскол е најголем раскол во историјата на христијанството кој се случил во XI век. Многубројни се причините кои довеле до одвојување на западното христијанство од вселенската црква. Сите тие причини можат да се сведат на три основни, како и останатите кои призлегуваат од нив: етнопсихолошкиот карактер на Грците и Римјаните; политички причини – преместувањето на престолнината на Римското царство од Рим во Цариград и причини од црквено-догматска природа кои се и најважни. Сите поранешни разијдувања на Истокот и Западот во врска со поединечни прашања на верата и црквената дисциплина траеле веќе подолго или пократко, но сепак тие порано или подоцна биле надминувани. Меѓутоа, расколот кој се случил во XI век, макар засега е конечен, трае скоро илјада години и мали се изгледите дека тој ќе биде надминат.
Големиот раскол се случил во време на папата Лав IX (1049 - 1054) (иако папата умрел во април 1054 год., а расколот конечно настанал на 16 јули истата година), цариградскиот патријарх Михаил Кирулариј (1043 - 1058) и во време на византискиот цар Константин IX Монохама (1042 - 1055).
 Во тоа време Норманите и Германците ја освоиле јужна Италија. На папата во тој момент му била потребна помош од Византија и затоа одржувал врски со царот. Јужна Италија во црковен поглед потпаѓала под Цариградската патријаршија, а папата во тие области почнал да воведува латинска богослужба која на запад веќе постоела неколку векови, како: служење на Света литургија на бесквасен леб, пост во сабота, filioque (филиокве) во Симболот на верата, целибат на свештенството, признавање на папското првенство. Меѓутоа, цариградскиот патријарх остро се спротивставил на таквата црковна практика. На Исток се реагирало така што во Цариград се затворале сите латински манастири и цркви во кои била спроведена таква практика. 
На ваквата практика реагирал и охридскиот архиепископ Лав кој испратил Посланица до архиепископот Јован Транијски во која отворено ја оспорува употребата на бесквасниот леб, постот во сабота, целибатот и филиокве. На ова реагирал папата Лав и ова всушност биле политичките причини. Папата ги покажувал своите стремежи да господари со христијанската црква и источната патријаршија. Тој дури му ја оспорил титулата „вселенски“ на цариградскиот патријарх, бидејќи Рим бил „мајка на сите цркви“. Во тој момент со папата и Западот подобри врски имал царот Константин Мономах. Затоа папата во Цариград испратил трочлена делегација да разговара со патријархот. Во таа делегација биле кардиналот Хумберт де Силва Кандида, Фридрих, канцелар на Римската црква и архиепископот Петар Амалфијски. Меѓутоа, патријархот не ја примил делегацијата, а тие незадоволни од приемот фрлиле анатема (проклетство) на Цариградската црква. Имено, на 16 јули 1054 год. тие во црквата Света Софија (Аја Софија) во Цариград за време на богослужењето јавно, пред свештенството и пред народот, положиле писмена анатема во олтарот на црквата. Екскомуникацијата и анатемата се изречени во писмен облик на патријархот Михаил Кирулариј и неговите приврзаници ако не се покајат. Во напишаната анатема, помеѓу останатото, се вели дека самиот град Цариград бил христијански и православен, а што се однесува на патријархот, тој како и неговите следбеници биле еретици.
Папските делегати на 17 јули го напуштиле Цариград, за подоцна на барање на патријархот повторно да се вратат, но средбата не се остварила. На 20 јули патријархот Михаил одржал собор на кој присуствувале 12 митрополити и два архиепископа. Булата на папските легати со која се изрекува анатемата преведна на грчки јазик, на соборот била осудена, а пет дена подоцна запалена во Цариград. Во одлуката на соборот, а во однос на анатемата, помеѓу останатото се вели дека од Запад во Цариград дошле некакви нечесни луѓе: „Дојдоа како гром, или бура, или град, или подобро, како оние кои сакаат да ја отстранат вистината.“

Големиот раскол или чизма во историјата на христијанството никогаш не е надминат ниту решен. Формално укинување на меѓусебните анатеми е извршено во 1965 год. помеѓу цариградскиот патријарх Атинагор и папата Павле VI, но црковно единство не е постигнато. Тоа значи дека без духовно единство, единство во верата, надеж во христијанската љубов, нема вистинско помирување и единство кое не може да се постигне со административни, технички и компромисни средства, а уште помалку со политички мерки и духовен империјализам, кон кој сè повеќе се стреми Западот.
Христијанска црква

На овој свет постојат разновидни религии во голем број. Секоја верска група верува дека нивната вера е вистинската вера. Тоа е разбирливо, бидејќи ако така не би верувале, не би припаѓале на соодветна верска група. И христијаните веруваат дека христијанството е вистинската и единствената вера. Но христијанството не е единствено и хомогено, туку се дели на Православна и Римокатоличка црква, на главни протестантски заедници кои ги претставуваат лутераните, методистите, англиканците и стотина радикални протестантски секти. Во 2007 год. римскиот папа Бенедикт XVI изјавил дека Римокатоличката црка е единствена вистинска христијанска црква, а римокатоличката вера единствена вистинска вера. Разбирливо е што тој така верува и говори, но и Православната црква верува и учи дека таа е единствена вистинска христијанска црква и дека православието е единствено вистинско христијанство. И самиот назив православна вера го означува тоа верување и тврдење, бидејќи зборот православие потекнува од грчкиот збор ortos што значи право (правилно) и dokseo што значи верување (исповедување, учење).
Разбирливо е да се очекува дека секоја христијанска верска заедница смета, верува и тврди дека таа е единствена вистинска христијанска црква или заедница и дека она во што таа верува или на што таа учи е правилно, вистинско христијанство. Со оглед на тоа дека само една црква или една верска заедница може да биде вистинска црква и дека тоа навистина е, треба да се најдат начини како да се утврди која е тоа, а тоа може да биде само црквата или верската заедница која ја сочувала суштината на христијанството. Во ова може да ни помогне историјата на христијанството и неговиот развој од самиот почеток до денес. 
Автентична христијанска црква може да биде само онаа која ја основал Господ Исус Христос. До 1054 год. и Римокатоличката и Православната црква биле единствена, света и апостолска црква. И двете можат да тврдат дека ги основал Господ Исус Христос. За да се одлучи која од нив останала автентична христијанска црква мора да се знае што било во почетокот христијанството, што, кога и од кого се променило, се додало или одземало од првобитното верување и учење и која од тие цркви зачувала повеќе или сите догми и канони на древната единствена, неподелена христијанска црква.
Главните протестантски групи и стотината нивни подоцна настанати секти не постоле до почетокот на XVI, а некои настанале што би се рекло вчера. Значи, нив не ги основал Господ Исус Христос, туку поединечни личности и со самото тоа не можат да бидат автентична, првобитна христијанска црква. Иако е тоа така, првославните верници, чија црква ја основал самиот Господ Исус Христос, и која постои од почетокот на христијанството, во целиот свет се изложени на пропагандата на агресивните неправославни мисионери кои ги убедуваат дека нивната вера е вистинско христијанство, а не православието. 

Ничија вера не треба да се омаловажува, но на својата треба да се остане верен.
Светите тајни во Православната и Римокатоличката црква - споредба
Според учењето на Православната црква, Господ осмислил човековото спасение да го оствари така што на луѓето ќе им предаде одреден број на сакраменти т.е. Свети тајни, кои тие би требало да ги вршат и кон нив да се придржуваат. Токму тие (Светите тајни) претставуваат единствен начин за здобивање на спасение и вечен живот. 

„Целиот свет лежи во зло“ - констатирал уште многу одамна љубениот апостол Христов, свети евангелист Јован. „Во тој свет на зло човекот се наоѓа како во бунар, на неговото дно, од каде извикува за спасение. Самиот тој е немоќен да се спаси со своите сили, сè додека некој од врвот на бунарот не му спушти јаже на спасение, за кое тој, со цврста волја, со двете раце ќе се фати. Светите тајни на црквата Христова се она „јаже“ кое Господ Исус Христос од небесна висина, од чиста и безгранична љубов спрема човекот, го спуштил во нашата долина на плачот за да ние, грешните луѓе, се фатиме за него и со своите ослабнати сили, со помош Божја, ќе излеземе на светлоста на невечерниот ден Божји.“

Значи, Христос не само што ја основал црквата и ѝ дал устројство – ерархија, туку и заради осветувањето на човекот востановил и тајни. Дал посебни видливи средства преку кои се соопштува Божјата благодат лично и непосредно на секој кој верува. Црквата преку ерархијата е посредник на осветувањето на човекот, кое се извршува преку осветувачки средства, орудија на благодатта – Светите тајни.

Светите тајни се средства на нашето осветување или: од Бога востановени свештенодејствија преку кои на верните на видлив начин им се дава Божјата благодат. Тајните се мистична врска која го соединува човекот со Бога, го осветува, го храни и измирува со Него.
 Бидејќи преку тајните на верните им се дава Божјата благодат и бидејќи преку нив се продолжува Христовата спасоносна дејност и се остварува спасението на луѓето, тие се неопходни за секој човек. Зборот тајна (μυστιριον, sacramentum) означува нешто таинствено, сокриено, недостапно на друг. Овој збор се употребувал уште кај незнабошците и означувал посебно скриени обреди и церемонии, за чие учество било потребно посебно посветување. Во Светото писмо овој збор означувал и: тајна на царството небесно, тајна на верата, тајна на богоовоплотувањето, тајна на искупувањето, но сепак од првите денови на христијанската црква овој збор означува тајна во онаа смисла во која ние денес го разбираме.

Тајните се од божествено, а не од човечко потекло, затоа што ги востановил Спасителот. Бог е единствен извор и раздавач на благодатните дарови. Иако Спасителот им рекол на своите ученици: „Вам ви е дадено да ги знаете тајните на царството небесно“ (Мат. 13, 11), сепак тие самите признаваат дека се само слуги Христови и „управници на тајните Божји“ (1. Кор. 4, 1). Светите тајни се наоѓаат во црквата и се неопходни за спасение, затоа што преку нив се дава благодат како спасувачка сила, која дејствува на човекот и изгонува сè што е грешно и нечисто. 

Тајните се разликуваат од обредите. Тие се со божествено потекло и имаат одредена формула, видлив знак преку кој се дава невидлива благодат. Обредите можат да бидат од Христос и апостолите, но поголемиот дел се со црковно потекло и влегле во употреба во апостолско време, а изразуваат извесен побожен однос кон Бога. Во секоја тајна задолжително се добива одредена благодат на Светиот Дух, додека во обредите, благодатта нема одреден вид на осветување.
Има седум Свети тајни и тоа: крштение, миропомазание, покајание и исповед, свештенство, брак, маслосвет и евхаристија како тајна над тајните во која се соединуваме со самиот Христос. Дека има седум Свети тајни ни потврдуваат Светото писмо, апостолското предание и вековната практика на црквата. Сите тајни заедно го опфаќаат целокупниот живот на човекот и одговараат на главните духовни потреби. Во секоја тајна се даваат извесни благодатни дарови: во крштението се добива благодат која го очистува човекот од првородениот грев и од личните гревови (ако се крштева возрасен) и исто така го препораѓа човекот за нов духовен живот; во тајната миропомазание се добива благодат заради утврдување во верата и за духовен напредок и јакнење; во тајната покајание и исповед се исцелува од духовните болести, т.е. се очистува од гревовите направени по крштението или по последната исповед; во тајната свештенство се добива благодат за извршување на свештеничката служба и право другите духовно да ги воспитува и препораѓа со поучување, свештенодејство и раководење; во тајната брак се добива благодат која ја осветува брачната врска и помага во одгледувањето на децата; во тајната маслосвет се добива благодат која ги исцелува душевно немоќните, а понекогаш и телесно немоќните и на крај светата евхаристија (причест) во која директно се соединуваме со телото и крвта на нашиот Спасител и Господ Исус Христос за спасение и вечен живот.
Секоја тајна има две страни: видлива и невидлива. Видливата ја сочинуваат: дејството на свештеникот, зборовите, молитвата и материјата, а невидливата: благодатта Божја, невидливата сила на Светиот Дух, која слегува врз човекот и го очистува од гревот, го осветува, го соединува со Бога и го спасува. Иако Светиот Дух дише каде сака, сепак Бог спасоносното дејство на благодатта го соединил со тајните со видливо дејствие, затоа што човекот е составен од душа и тело. Св. Јован Златоуст вели: „Кога би бил ти без тело, Христос би ти ги соопштил даровите на духовен начин, но бидејќи твојата душа е соединета со телото, тебе духовното ти се соопштува преку материјалното.“
  Поради тоа што во исцелувањето и осветувањето на човекот, учество покрај душата има и телото, видлива благодат истовремено делува и на душата и на телото.
Задолжителни тајни за сите христијани се: крштението, миропомазанието, покајанието, евхаристијата и маслосвет, додека незадолжителни се: свештенството и бракот. Не се повторуваат тајните: крштение, миропомазание (кое се повторува само на оние кои се одрекле од Христа, па повторно се враќаат на православието) и свештенство, додека другите се повторуваат.

За извршување на тајните е потребно: лице кое ја извршува тајната, лице кое ја прима, материја и формула со која се призива Светиот Дух со посредништво на свештеник кој ја извршува тајната со силата на Светиот Дух. Епископот има право да ги извршува сите тајни и сите свештенодејствија, а свештеникот, по овластување од епископот, сите тајни, освен свештенство и сите свештенодејствија, освен осветување на миро и антимис. Тајната крштение може да ја прими кој било жив човек кој не е крстен, додека другите Свети тајни можат да ги примат само живите крстени членови на црквата.

Тајната има дејство ако е правилно извршена и ако има вера во неа оној кој ја прима, свест за значењето и важноста на тајната и желба да ја прими. Спасоносното дејство на тајната е условено и од моралната состојба на оној кој ја прима. Тајната има дејство и совршенство не само за време на употребата, туку и по употребата. Осветеното во тајната останува осветено. Несовршенството во верата не ја нарушува целоста и совршенството на тајната.
Учењето на Римокатоличката црква за тајните

Римокатолиците ги признаваат сите седум Свети тајни, но се разликуваат од православните според начинот на извршување и во поглед на дејството на тајната. Обидувајќи се да го возвишат значењето на тајните, тие отишле во крајност позната под името: opus ex operatum (од делата дејство). Ова учење го вовеле схоластиците во XIII век со намера да повлечат разлика помеѓу старозаветните обреди и новозаветните тајни. Старозаветните тајни во себе не содржеле благодат и служеле како знаци на идно оправдување. Нивното дејство зависело од личното расположение на субјектот, од неговата вера и љубов. Во новозаветните тајни не е така, затоа што тие содржат благодат во самите себе, во силата на нивното божествено востановување. 

Според ова учење, тајната е проводник или канал преку кој доаѓа благодатта без учество на чувства на оној кој ја прима.
 За да дејствува таа тајна на човекот благотворно, доволни се само надворешни средства: лице, материја и формула. Благодатта не се добива според верата и желбата на оној кој ја прима, туку според суштината на самата тајна која има механичко дејство. Човекот може рамнодушно да се однесува кон тајната и пасивно да ја прима, но сепак ќе добие благодат. Доволно е само да не се противи на Светиот Дух. За да го објаснат ова свое учење, тие го споредуваат со рана премачкана со лек. Како што дејството на лекот не зависи од болниот, ниту, пак, од неговата вера во исцелителната сила на лекот, затоа што тој делува независно од внатрешното човеково расположение, така е и во тајната.
Ова учење е погрешно, затоа што има чисто механички поглед на дејството на благодатта. Благодатта не делува механички на човекот, не го принудува, ниту, пак, му ја стеснува слободата. Дејството на благодатта не зависи само од надворешните дејствија, туку и од внатрешното расположение, слободното и доброволно учество, личниот труд и подвиг на секого. Спасителот вели: „Кој ќе поверува и се крсти, ќе биде спасен; а кој не поверува, ќе биде осуден“, (Марко 16, 16) па макар и да е крстен. Апостол Павле им препорачува на сите оние кои пристапуваат кон причеста да бидат достојни, затоа што: „Оној што недостојно јаде од овој леб и пие од чашата Господова, виновен ќе биде спрема телото и крвта на Господа. Но, човекот да се испита самиот себе и потоа да јаде од овој леб и да пие од оваа чаша. Зашто, кој јаде и пие недостојно, тој го јаде и пие своето осудување, бидејќи не го разликува телото Господово“ (1. Кор. 11, 27-29). Значи, не смееме на тајните да пристапуваме недостојно, неподготвено и пасивно, туку свесно, активно, со внатрешно расположение и со вера во нивната спасоносна сила.
Света тајна крштение
Крштението е света тајна по која човекот со тројно потопување во вода: во името на Отецот и Синот и Светиот Дух се очистува од првородениот грев и повторно се раѓа за нов свет живот. Крштението зазема прво место во редот на Светите тајни, затоа што е услов за примање на останатите и врата преку која влегува во црквата и се станува нејзин член. Тоа е во согласност со зборовите на Спасителот: „Ако никој не се роди од вода и Дух, не може да влезе во царството Божјо“ (Јован 3, 5).
 Крштението во Светото писмо се нарекува: бања на повторно раѓање и обновување од Светиот Дух, просветување, осветување и оправдување, испирање на гревовите и водена бања.
За оваа тајна постои навестување уште во Стариот завет во обрезанието. И Јовановото кршение било образ на новозаветното кршение, подготовка за благодатното царство на Месијата. Тоа било само крштение за покајание и не препородувало со благодатта на Светиот Дух. Самиот Крстител вели: „Јас ве крштевам за покајание, но Оној што иде по мене е посилен од мене... Он ќе ве крсти со Дух Свети и со огин“ (Мат. 3, 11).  Затоа оние кои биле крстени со Јовановото крштение, подоцна се крстиле и со Христовото. И Христос со Своето крштение на Јордан само „го исполнил јудејското крштение и ја отворил вратата за крштение на новозаветната Црква“, рекол св. Јован Златоуст. Иако Христос со Своето крштение ги осветил водата и крштението, тоа били само предзнак и образец за тајната крштение. Според св. Јован Златоуст „и крштението кое го вршеле учениците на Господа за време на Неговиот живот на земјата, во ништо не се разликувало од Јовановото крштение“. 
Тајната крштение е од божествено потекло, затоа што ја востановил Самиот Спасител кога по воскресението им дал заповед на апостолите: „Одете и научете ги сите народи, крштевајќи ги во името на Отецот и Синот и Светиот Дух“; „Кој ќе поверува и се крсти, ќе биде спасен; а кој не поверува, ќе биде осуден“. Значи, крштението е задолжително за сите луѓе и за сите времиња до свршетокот на векот и е неопходен услов за спасение. Затоа апостолите од тоа време, примајќи го и самите крштението со слегувањето на Светиот Дух врз нив, почнале да ја извршуваат оваа тајна. На денот на Педесетницата апостол Павле рекол: „Покајте се и секој од вас да се крсти во името на Исуса Христа за простување на гревовите; и ќе примите дар од Светиот Дух“ (Дел 2, 38).
Видливата страна на крштението е трократно потопување во вода на оној кој се крштева со изговарање на зборовите: „Се крштева слугата Божји (името) во името на Отецот – амин, и Синот – амин, и Светиот Дух – амин“. Во видливата страна на тајната се разликува: материја, формула и самото дејство. Материја за тајната крштение е обична, природна, чиста вода која се осветува. Самиот Спасител ја избрал водата со зборовите: „ Ако некој не се роди од вода и Дух, не може да влезе во царството Божјо.“ Во вода и Самиот се крстил; во вода и апостолите го извршувале крштението. Водата е најприкладна материја, затоа што ја има насекаде и најдобро го симболизира крштението, затоа што како што со неа се мие материјалната нечистотија, така со крштението се чисти и духовната нечистотија.

Крштението се врши во името на Света Троица, затоа што самиот Спасител така им заповедал на апостолите. Црквата од самиот почеток се користела со оваа формула и ги осудила сите оние кои отстапувале од неа. Што се однесува до местата од Светото писмо кои зборуваат за крштение во името на Исус Христос, тие не зборуваат дека кршевањето треба да се извршува во името на Исус Христос, а не во Света Троица, туку дека треба да се крстиме со крштението кое го востановил Господ Исус Христос. Да се крстиме во Исуса Христа значи да се крстиме според Неговата заповед и предание, а во името на Отецот и Синот и Светиот Дух. Апостолското правило (49) наредува да биде расчинет оној епископ или презвитер кој не крштева во името на Отецот и Синот и Светиот Дух. Да се крстиме во Христа значи да се крстиме верувајќи во Него, а која е суштината на зборовите на призивање, Он самиот ги научил апостолите.
Дејството на крштението е трикратно потопување во вода со изговарање на формулата. Потопувањето ја претпоставува смртта и воскресението и го означува погребувањето на стариот човек и воскреснувањето на новиот. Крштението уште од почетокот на црквата се извршувало со трикратно потопување. Апостолското правило (50) пропишува: „Ако некој епископ или презвитер во една тајна крштение не изврши три потопувања, туку само едно кое се дава за смртта на Господа, да биде расчинет.“
Крштението се врши со потопување. Зборот Bαπτϊζω значи да се потопува. Христос се крстил со потопување, затоа што за Него се вели дека „веднаш излезе од водата“. Излегувањето претпоставува влегување. Крстителот го избрал тоа место каде што има многу вода заради потопувањето. Од сведоштвата на светите отци и учители на црквата, како и од праксата на старата црква се гледа дека тајната крштение се извршувала со потопување. Овој обичај бил во сеопшта употреба од апостолско време, како на Исток, така и на Запад. За потопувањето сведочат и фреските во катакомбите уште од вториот век, како и крстилниците (баптистериите) во старите храмови уште од времето на цар Константин Велики.
Старата црква дозволувала само во исклучителни случаи крштението да се извршува со полевање или прскање со вода и тоа поради недостаток на вода или поради тешка болест. Црквата дозволувала полевање за да не го лиши дотичниот од благодатните дарови на крштението и признава дека тоа крштение има иста сила како и потопувањето, само ако се извршува во името на Света Троица. Крштението со полевање вреди, но не е законско во вистинска смисла. Ваквото крштение се нарекувало клиничко од зборот (κλϊνη = постела), а го примале само тешко болни кои лежеле во постела, затоа што не можеле да станат и да се потопат во вода. Старата црква, иако дозволувала, сепак тие кои биле крстени со полевање не биле еднакви на оние кои биле крстени со потопување и не можеле да бидат примени во клирот.
Освен видливото дејство постои и невидливо дејство на тајната крштение. Оној кој се крштева добива посебна благодат Божја која невидливо делува врз него и го очистува од сите гревови, го осветува и го оправдува, го препородува и го обновува во Светиот Дух за нов благодатен живот. Co крштението кај децата се уништува првородениот грев, а кај возрасните и личните гревови. Се очистува гревовната природа која сме ја наследиле и ја враќа онаа праведност која човекот ја имал додека бил во состојба на невиност и безгрешност. Co крштението умира стариот грешен човек, a се раѓа нов, духовен, „создаден според Бога во правда и светост во вистината“, затоа што „роденото од тело, тело е; а роденото од Дух, дyx е" (Јован 3, 6). Апостол Петар на денот на Педесетницата на слушачите им препорачал да се покајат и секој од нив да се крсти во името на Исуса Христа за простување на гревовите. Тој им спомнувал на коринтските христијани дека некои од нив биле грешни до крштението, но со крштението тие се измиле, се осветиле, се оправдале во името на Господ Исус Христос преку Духот на нашиот Бог.

Со крштението од дива маслинка, стануваме питоми; стануваме чеда Божји и членови на телото Христово – Црквата, „зашто преку еден Дух сме крстени сите во едно тело“. Преку крштението се измируваме со Бога и се соединуваме со Него; престануваме да бидеме по природа чеда на гневот и стануваме чисти и невини пред Бога преку благодатта на Светиот Дух и заслугите на Спасителот; стануваме Божји чеда, а кога сме чеда, стануваме и наследници Христови. При крштението Божјата благодат нè спасува од вечната осуда и казна поради гревот и нè прави наследници на вечниот живот. Со кршението се уништува првородениот грев, но не и неговите последици како: поголемата наклонетост кон злото отколку кон доброто, болестите, маките, страдањата и смртта. 
Тајната крштение не се повторува. Црквата нè учи да исповедаме „едно крштение“. Како што човекот телесно се раѓа еднаш, така еднаш се раѓа и духовно. Апостол Павле вели: „Еден е Господ, една е верата, едно е крштевањето“ (Ефес. 4, 5).
 Сите кои биле крстени, па повторно се крштеваат, повторно го распнуваат Господа. Според црковните правила оние кои биле правилно крстени во името на Света Троица, па макар и од еретици, при преминувањето во православие не се крштеваат повторно. Секој оној кој сака да се исчисти од гревовите и да се спаси, мора да се крсти.
Услов за примање на тајната крштение е: вера и покајание. Затоа оваа тајна може да се изврши врз секој кој има вера и се кае. Апостолите се грижеле прво да поучат во верата, па потоа да крштеваат. Црквата од самиот почеток барала вера и ги поучувала оние кои сакале да се крстат. И денес при крштението се исповеда верата со читање на Симболот на верата и се бара покајание од оние кои се крштеваат. Во чинот на крштението постои одрекување од ѓаволот и неговите дела; одрекување од гревовите и од порочниот живот.
Крштение на децата. Бидејќи крштението е неопходно за спасение, потребно е и децата да сe крстат, а не само возрасните, затоа што и тие подлежат на првородениот грев и без крштението не можат да добијат простување на тој грев. Спасителот дал заповед за крштение без ограничување во поглед на децата. Според Неговите зборови и децата се способни да ја примат благодатта и да влезат во Божјото царство: „Оставете ги децата и не пречете им да доаѓаат при Мене, зашто на такви е царството небесно“ (Мат. 19, 14). При една прилика, „кога ги прегрна (децата), ги положи рацете врз нив и ги благословуваше“ (Марко 10, 16). Во Стариот завет обрезанието, кое било образец на тајната крштение, по Божја заповед е извршувано врз децата во осмиот ден. Кога Бог уште во Стариот завет ги сметал децата зз способни да стапат во завет со Heгo, тогаш зошто би се лишувале во Новиот завет? Апостолите крштевале цели семејства во кои секако дека имало и деца. Црквата ги крштевала децата уште од апостолско време и ова свое учење го потврдила на Картагенскиот собор 418 год., а ги осудила оние кои зборувале дека не треба да се крштеваат децата.

Постоеле и такви кои биле против крштевањето на децата (анабаптистите, менонитите и др.) и тие сметале дека од оној кој се крштева се бара вера и покајание, а децата наводно не можат тоа да го исполнат. Вистина е дека децата не се способни да покажат покајание и да ја исповедаат верата, но наместо нив тоа прави кумот. Освен тоа, кумот зема обврска своето кумче да го научи во вистините на верата. И Христос по верата на други лекувал болни и изгонувал нечисти духови. Секташите се повикуваат уште и на тоа дека Христос е крстен откако наполнил триесет години. Спасителот, пред сè, не го примил новозаветното крштение, туку старозаветното. Освен тоа, било потребно да се исполни еврејскиот закон.
Иако крштението е неопходно потребно за спасение, сепак има случаи кога тоа може да биде заменето со крштение со крв, односно мачеништво. Црквата верувала и верува дека тоа има иста сила како крштението со вода. Ова се случува тогаш кога некој пред да биде крстен, е гонет и ја пролее својата крв и умре за Христа. Дека Спасителот го велича подвигот на пролевање на крв за верата сведочат неговите зборови: „Можете ли да ја испиете чашата што ја пијам Јас и да се крстите со крштевањето со кое ce крштевам Jac?“ (Марко 10, 38). Ветува вечни блага за оној кој ќe Го исповеда и кој ќе биде гонет и ќе страда заради Hero: „И така, секој што ќе Me признае Мене пpeд луѓето, ќе го признаам и Јас него пред Мојот Отец небесен“ (Мат. 10, 32); „Блажени се гонетите поради правда, бидејќи нивно е царството небесно“ (Мат. 5, 10); „Кој ја загуби душата своја, Мене и Евангелието, тој ќе ја спаси“ (Марко 8, 35). Врз основа на ова, на 29 декември црквата ги празнува Витлеемските младенци - децата кои Ирод ги погубил заради Христа. Иако не се крстени, сепак се овенчани со светителски венец.
Римокатоличкото учење за тајната крштение

Римокатолиците се разликуваат од православните во тајната крштение според формулата и начинот на извршување на тајната. Ннвната формула е: „Јас те крштевам во името на Отецот, и Синот, и Светиот Дух, – амин.“ Bo оваа формула се истакнува важноста и значењето на извршителот на тајната. Исто е и со формулите во другите тајни. Co тоа се истакнува желбата нивната црква да ја истакне посилно разликата помеѓу клирот и мирјаните и да го истакне предимството на ерархијата. Според православната формула, тајната невидливо ја извршува самиот Господ Исус Христос, а свештеникот е само видливо орудие и служител на благодатта. Очигледно е дека православната формула е поисправна и дека со неа подобро се изразува мислата дека силата на тајната зависи од Божјата благодат, а не од личноста на свештеникот. Римокатоличката формула не може да се оправда со Светото писмо. Дури и самиот Спасител зборува во безлична форма: „Ти се простуваат твоите гревови“, а не „ти ги простувам гревовите“ (Лука 7, 48; Мат. 9, 2).
 Co ова Он покажал пример на смиреност, затоа што предвидел дека ќе се појават горди луѓе, кои ќе почнат да говорат: jac оправдувам, јас осветувам, јас отпуштам гревови. Св. Јован Златоуст вели: „Христос не им рекол на апостолите ‘јас ќе ве крстам’, туку ‘треба да се крстите’, со тоа учејќи ги луѓето на смиреномудрие.“ Старата црква не знаела за римокатоличката формула, а православната формула се спомнува во Апостолските правила (49). Втората разлика е тоа што римокатолиците оваа тајна ја вршат со полевање, а не со потопување и ваквиот начин на крштевање на Запад се утврдил по XIII век. До тоа време и таму се извршувала тајната со тројно потопување. За да го оправдаат полевањето како начин на крштевање, наведуваат повеќе причини, но ниедна не е толку битна за да се промени стариот начин осветен од самиот Спасител.
Света тајна миропомазание

- Лична педесетница-

Миропомазанието е света тајна во која со помазување на одредени делови на телото со свето миро и изговарање на формула, на оној кој се крстил му се дава благодат заради утврдување во верата и духовен напредок. Како што на новороденчето, за да опстане физички, за да зајакне и за да порасне му се потребни воздух, светлина, храна и други услови, така и на крстениот, по духовното раѓање му се потребни даровите на Светиот Дух, та со нивна помош да се одржи во духовниот живот, да расте и да се утврдува во него. Тие божествени сили кои се потребни за живот и побожност на секој крстен му се даваат во тајната миропомазание. Затоа оваа тајна се извршува веднаш по крштението и во поредокот на тајните зазема второ место. Иако оваа тајна се извршува веднаш по кршението, сепак таа е со посебен чин, различен од крштението. Тајната миропомазание порано се нарекувала полагање на рака, помазание, тајна на помазанието; дар и симбол на Светиот Дух; печат Господен, утврдување итн.
Тајната миропомазание е божествена установа. Спасителот ветил дека ќе им го даде Светиот Дух на оние кои веруваат во Него и со тоа го навестил востановувањето на оваа тајна: „Кој верува во Мене, од неговата утроба, како што е речено во Писмото, ќе потечат реки од жива вода. А ова го рече за Духот, Кого што ќе Го примат оние кои веруваат во Него“ (Јован 7, 38-39).
  Станува збор за даровите на Светиот Дух кои се неопходни за сите кои веруваат во Господ Исус Христос, а не за вонредни дарови кои се даваат само на некои, како на пример пророците и апостолите.
По Христовото вознесение и по Педесетницата, апостолите навистина го давале Светиот Дух на оние кои веруваат во Спасителот, и тоа со полагање на раце: „Koгa чуја апостолите, што беа во Ерусалим, дека Самарија го примила словото Божјо, ги пратија кај нив Петар и Јована, кои, штом слегоа, се помолија за нив да го примат Духот Свети. Оти уште ниту на еден од нив не беше слегол Он, а само беа крстени во името на Господа Исуса. Тогаш полагаа над нив раце и тие Го примија Духот Свети“ (Дела 8, 14-17). Од овие зборови јасно се гледа дека апостолите со полагање на раце го давале Светиот Дух на оние кои веќе биле крстени. Јасно се гледа и дека Светиот Дух е неопходен за сите, дека полагањето раце е проследено со молитва и дека овој чин е одвоен од тајната крштение. И ап. Павле сведочи за миропомазанието како посебна тајна. Во разговорот со Јовановите ученици, откако ги крстил „Павле ги положи рацете над нив, слезе Духот Свети на нив“ (Дела 19, 1-7). Бидејќи апостолите ја извршувале тајната миропомазание веднаш по слегувањето на Светиот Дух врз нив - значи дека ја востановил самиот Спасител и дека апостолите добиле заповед за неа, затоа што ништо не правеле своеволно, туку само тоа што го слушнале од Христа. Кога Спасителот ја востановил оваа тајна - точно не се знае. Се смета дека ја востановил по воскресението кога им се јавувал на апостолите во текот на четириесетте денови и ги поучувал за Царството Божјо.

Апостолите велат дека оние кои веруваат ги примиле даровите на Светиот Дух и со помазание, а не само со полагање на рака: „Бог е Оној Кој нè утврди со вас во Христа и нè помаза; Он и нè запечати и ни даде залог на Духот во срцата наши“ (2. Кор. 1, 21-22); „A вие имате помазание од Светиот, и знаете сè... И помазанието, што го примивте од Него, пребива во вас... самото помазание ве учи на сè, и е вистинско...“ (1. Јов. 2, 20-27).
 Значи во почетокот апостолите оваа тајна ја извршувале со полагање на раце и овој начин наскоро самите го промениле со миропомазание.
Во видливата страна на тајната спаѓаат: материјата, молитвата, формулата и самото дејство. Материја на тајната е свето миро, кое има право да го освети само епископ. Употребата на мирото има свој почеток уште од времето на апостолите. Веќе кон крајот на првиот век тие го замениле полагањето раце со миропомазание. Поради брзото ширење на христијанството, апостолите не можеле секаде да стигнат. Затоа осветувале миро и им го праќале на свештениците за да ја извршуваат оваа тајна. Од нив овој начин го примиле нивните наследници. Значи, оваа тајна уште од првите векови се извршувала со миропомазание, како на Исток, така и на Запад. Земено е мирото како материја, затоа што уште во Стариот завет тоа се излевало врз свештениците, царевите и пророците за да ги примат даровите на Светиот Дух. Мирото се подготвува од масло, вино и разни мирисни материи, кое се подготвува еднаш годишно. Варењето на светото миро е свечено, најсвечено што може да биде. Почнува на Велики понеделник и трае до Велика среда навечер. На Велики четврток, за време на Света литургија го осветува Неговата Светост Патријарх. Потоа светото миро преку епархиските архиереи и архиерејските намесници се дели на свештениците.

По примерот на апостолите Петар и Јован, кои се помолиле Самарјаните да го примат Светиот Дух (Дела 8, 15) и обичајот на старата Црква, и денес на миропомазанието му претходи молитва кон Бога, за да го испрати Светиот Дух врз оној кој се крстил.

Формулата на тајната миропомазание е: Печат на дарот на Светиот Дух. Овие зборови се земени од ап. Павле (2. Кор. 1, 21-22) и означуваат дека на крстениот му се даваат даровите на Светиот Дух. Оваа формула се употребува од одамна. За неа Вториот вселенски собор зборува како за општо позната. Во оваа тајна при изговорање на формулата крстообразно се помазуваат: челото, очите, ноздрите, устата, ушите, градите, рацете и нозете. Овие делови се помазувале од старо време. Се помазуваат најглавните делови од човековото тело и сите сили и способности на душата заради осветување и просветлување на целокупната човекова дејност и однесување. Причини поради кои со свето миро се помазуваат одредени делови од телото се следниве:

Зошто најпрво се помазува челото? – Да се освети разумот и да размислува за Бог и Неговиот закон.

Зошто градите? – Да се освети срцето и да се љуби Бог.

Зошто очите? ​– Да се осветат и да видат добро во секое суштество.

Зошто ушите? – Да се осветат и да ги слушаат зборовите Божји.

Зошто образите? – Да се осветат и да изразуваат радост поради стореното добро и срам поради сторениот грев.

Зошто устата? – Да се освети со цел да може да го слави Господ Бог и секогаш да ја зборува вистината и доброто.

Зошто рацете? – Да се осветат и секогаш да прават добри и племенити дела пред Бога.
Зошто нозете? – Да се осветат со цел да одат по правиот христијански пат кој води во Царството Божјо.
Како накратко би можеле да кажеме? – Да се освети целиот човек, и душата и телото, да биде свет како што е Бог свет.

Невидливото дејство на тајната миропомазание е во тоа што крстениот се исполнува со силата на Светиот Дух и се утврдува во нов духовен живот. Даровите на Светиот Дух ја исполнуваат душата, ја просветлуваат и го оспособуваат разумот за правилно разбирање на главните вистини на верата кои се неопходни за спасение и ја утврдуваат волјата во доброто.

Тајната миропомазание не се повторува. Единствено се повторува над оние кои ќе се одречат од Христа, па повторно се враќаат во православие. Што се однесува до помазанието со свето миро на цареви и кралеви при крунисувањето - тоа не е повторување на тајната, туку давање повисок степен на дарови на Светиот Дух кои се потребни за повисока служба. Миропомазанието се извршува одвоено од крштението ако некој прејде во православие, a е правилно крстен, но не ја примил тајната миропомазание и кога крштението во неволја го извршило мирско лице.

Римокатоличкото учење за тајната миропомазание

Во тајната миропомазание, римокатолиците се разликуваат од православните во: вршителот, начинот на извршување, формулата и времето на давање на тајната. Кај нив оваа тајна ја врши само епископ, а свештеник само во исклучителни случаи, со посебно овластување од епископ, и тоа во одредено време. За да ја оправдаат оваа своја практика, тие се повикуваат на тоа што во Самарија ѓаконот Филип крштевал, но не можел да положи рака, односно да ја изврши тајната миропомазание, туку тоа го направиле ап. Петар и ап. Јован, и на тоа што ап. Павле во Ефес положил рака на крстените (Дела 8,14-17; 19,6). Повикувањето на Филип е неоправдано, затоа што тој бил ѓакон, а не презвитер. И повикувањето на случајот со ап. Павле исто така е неоправдан, затоа што тој пред да положи рака врз нив за да го примат Светиот Дух, ги крстил. Оправдано би било нивното повикување доколку тие биле крстени од презвитери, a миропомазанието го извршил ап. Павле. Од овие места не се гледа дека презвитерите немале право да ја извршуваат светата тајна миропомазание. Во старата црква и на Исток и на Запад (до IX век), свештениците имале право за извршување на тајната. За тоа ни сведочат апостолските установи (книга VII глава 43, 44) и светите отци.
Римокатолиците се разликуваат од нас и по начинот на извршување на тајната миропомазание, кои покрај помазувањето и тоа само на челото, полагаат и рака. Вистина е дека апостолите на почетокот ја извршувале оваа тајна со полагање на рака, но самите го смениле овој начин со помазување со свето миро. Исто така, и помазувањето само на челото нема основа во старата црква, затоа што и тогаш се помазувале главните делови на телото. Ерменците, јаковитите и несторијаните, исто така ги помазуваат сите делови како и православните.

Формулата на тајната миропомазание кај римокатолиците гласи: „Те знаменувам (обележувам) (името) со знамението (обележјето) на крстот и те укрепувам (утврдувам) со мирото на спасението во името на Отецот и Синот и Светиот Дух.“
 Потоа епископот полека го удира по образ миропомазаниот, говорејќи: „Мир на тебе“ - што значи дека е должен стрпливо да ги поднесува навредите заради Христа и да живее во мир со сите. Според некои, удирањето означува достоинство на синовство кое го добива како христијанин, или татковска нежност на епископот. Оваа нивна формула нема основа во Светото писмо; не е употребувана во старата црква (и кај нив до XV век); не одговара на суштината на тајната и премногу го истакнува извршителот на тајната и обичајот со удирање по образ не се спомнува никаде во старата црква.

Тајната миропомазание римокатолиците не ја даваат веднаш по крштението, туку помеѓу седмата и дванаесеттата година. Ова го оправдуваат со тоа што крстениот треба да пристапи на тајната миропомазание свесен, со доволно познавање на основните верски вистини и за да се сеќава дека тајната е извршена врз него. Таков обичај немало во старата црква. И апостолите оваа тајна ја извршувале „веднаш по крштението“ (Дела 19, 5-6). Вака постапувала и Римокатоличката црква сè до XII век. Самарјаните не го примиле миропомазанието веднаш по крштението поради тоа што Филип како ѓакон не можел да ја изврши оваа тајна. И во други случаи апостолите тајната миропомазание не ја извршувале одвоено од крштението. Причината за тоа дека децата до седум години не треба да ја примаат оваа тајна ја наоѓаат во фактот дека тие не се свесни и дека треба да се запознаат со верските вистини. Тоа истото би требало да важи и за крштението, но тие крштеваат мали деца врз основа на верата на кумот. Освен тоа, благодатните сили кои се даваат во тајната миропомазание се неопходни за утврдување, јакнење и духовен раст на децата. Една од причините за давање на оваа тајна на децата е и тоа што може да се случи некое дете да почине пред да ја прими тајната. Вистинската причина за овој став кај римокатолиците е од практична страна. Бидејќи само епископот ја извршува оваа тајна, тој не може да стигне секаде, па поради тоа оваа тајна ја извршува еднаш на одредено место по извесен број години.
Света тајна покајание и исповед

Покајанието e света тајна во која оној што ги исповеда своите гревови, при видливо изрекување на простување од страна на свештеникот, невидливо се разрешува од гревовите од самиот Бог. Co оваа дефиниција се укажува како на видливата страна на оваа света тајна - исповедање на гревовите пред свештеник од страна на оној кој се кае и простување од страна на свештеникот, така и на невидливата страна - вистинско благодатно разрешување на гревовите од самиот Господ Исус Христос.

Зборот покајание потекнува од грчкиот термин „μετανοια“, што буквално преведено значи преумување, т.е. промена на умот. Оттука се доаѓа до заклучок дека повикот „покајте се“ значи - преумете се, променете го умот. Во библискиот новозаветен јазик терминот „ум“ се подразбира како собирна леќа на сите сили на човековото битие, односно целиот човек. Така призивот на покајание означува призив на промена на целата внатрешна состојба на човекот, промена на целото негово битие.
Оттука призивот на покајание е призив на потполно нов начин на живот, на ново и обновено доживување на себеси и сè околу себе, на промена и преобразување на човековата душа, срце, чувства, мисли и ум. Тој нов живот не е нешто надворешно, туку е длабока внатрешна реалност преку која се раѓа нов човек. Co покајанието човекот го доживува светот онаков каков што Бог го создал, го гледа таков каков што го гледа Бог.

Во тајната крштение човекот се ослободува од сите гревови, но не се ослободува од последиците на првородениот грев. По крштението може повторно да греши. За да се исчисти човекот од гревовите што ги направил по крштението, Спасителот ја востановил оваа тајна. Оваа тајна уште се нарекува и: разрешување, исповед, измирување, второ крштение и слично.

Тајната покајание ја востановил Спасителот по Неговото воскресение, кога им рекол на учениците: „Примете Дух Свети! На кои ќе им ги простите гревовите, ќе им се простат, а на кои ќе им ги задржите, ќе им се задржат“ (Јован 20, 22, 23).
 Власт за отпуштање гревови има само Бог. Оваа своја власт Спасителот им ја дал и на Своите ученици, а преку нив и на сите нивни наследници. Оваа власт им ја ветил на апостолите уште пред Своето воскресение, кога им го навестил основањето на тајната покајание: „Вистина ви велам: сè што сврзете на земјата, ќе биде сврзано и на небото; и сè што разврзете на земјата, ќе биде разврзано и на небото“ (Мат. 18, 18).
За потребата од исповедување на гревовите ни зборува и Светото писмо. Кога Јудејците доаѓале кај св. Јован Крстител да се крстат, „ги исповедале своите гревови“ (Мат. 3, 6). Кога христијаните се обраќале на апостолите за отпуштање на своите гревови, ги исповедале пред нив затоа што „многумина од верниците доаѓаа, та се исповедуваа и ги откриваа своите дела“ (Дел 19, 18). Сите христијани треба да бидат свесни за потребата од покајание и исповед, затоа што никој не е без грев (1. Јов. 1, 8). „Ние ги исповедаме нашите гревови пред Господа, не поради тоа што Он не ги знае, туку затоа што преку исповедта на гревовите се раѓа покајание, a со покајанието се умилостивува Бог.“

Видливата страна на тајната покајание е: исповедање на гревовите, зборовите кои се изговараат при извршувањето на тајната и самото дејство. Во исповедањето покајникот ги изнесува пред свештеникот сите гревови кои ги направил по крштевањето или по последната исповед. He смее ниеден грев да се затаи. Зборовите што се изговараат при извршувањето на оваа тајна е разрешителната молитва што свештеникот ја изговара: „Господ и нашиот Бог Исус Христос...“ Дејството кое се извршува при изговорањето на разрешителната молитва (формулата) е полагањето на епитрахилот врз главата на оној кој се исповеда и благословот со рака во знак на крст. Исповедањето на гревовите е усно, затоа што свештеникот мора да ги знае гревовите, па според тежината на гревот, да го разреши или не и да знае кој лек да го препорача за духовно заздравување. Исповедањето на гревовите е тајно. Свештеникот нема да ја чита молитвата доколку верникот не се кае искрено, туку тоа го прави само формално. Оние кои на тој начин се исповедуваат и понатаму остануваат под тежината на гревот. Еден од доказите дека исповедта е извршена како што треба е олеснувањето на душата кое го чувствува оној кој се исповедува. Исто така треба да се каже дека свештеникот е задолжен и по цена на животот да ја чува тајната што му е доверена во текот на исповедувањето. Во спротивно, може да биде лишен од свештеничкиот чин.
Невидливата страна на тајната покајание е невидливото дејство на благодатта која ги простува гревовите и која оправдува, која измирува со Бога и која ослободува од поголеми казни. Бог преку свештениците ги простува гревовите, затоа што „никој не може и нема власт да простува гревови освен едниот Бог“ (Мат. 9, 6). Светото писмо не зборува само за потребата за исповедање на гревовите, туку и за отпуштање. Самиот Спасител во сите случаи кога ослободувал од духовни и телесни болести, велел: „Ти се простуваат гревовите твои“ (Мат. 9, 2; Лука 7, 48).

Невидливото дејство на благодатта во тајната покајание се протега на сите гревови и нема грев кој не би можел да му биде простен на човек ако вистински и искрено се кае и го исповеда со цврста вера во Господа и со надеж дека Господ ќе му прости. Самиот Спасител рекол: „Не сум дошол да ги повикам праведниците, туку грешниците на покајание“, затоа што „нашиот Отец небесен не сака да загине ниеден од нас“ (Мат. 9, 13; 18, 14). Ап. Петар вели: „Господ... долго време трпи, бидејќи не сака да изгинат некои, туку сите да се обрнат кон покајание“ (2. Петр. 3, 9). Светото писмо изнесува многу примери од кои се гледа дека грешниците со покајание добиле простување на гревовите и помилување. Co покајание се оправдале митарот и грешницата која со солзи My ги измила нозете на Спасителот; со покајание разбојникот на крстот си ја отворил вратата на рајот; со покајание и горки солзи Петар е вратен во апостолството, иако три пати се одрекол од Господа. Aп. Петар ги повикал на покајание дури и оние што Го распнале Христа, како и Симон гатачот, таткото на еретиците (Дел 2, 38; 8, 22).

Во Светото писмо се вели: „...секој грев и хула ќе им се прости на луѓето, но хулата против Светиот Дух нема дa им се прости на лугето“ (Мат. 12, 31; 1. Јов. 5, 15). Под „хула на Светиот Дух“ се лодразбира упорно противење на очигледна Божја вистина и неверување дека постои Бог и покрај сите докази. Под „смртен грев“ се подразбира дрско противење на побожноста и вистината и упорно противење на покајание и поправка. И во едниот и во другиот случај не е невозможно простување на гревовите од страна на Бога, затоа што нема грев кој Бог не би го простил, туку во прашање е моралната невозможност од страна на самите грешници. Св. Јован Златоуст вели дека и хулата на Светиот Дух им е простена на оние кои искрено се покајале, а отците на VII Вселенски собор велат дека ќе добијат простување и оние кои направиле смртен грев ако искрено се покајат. Кон тајната покајание пристапуваат оние христијани кои по крштевањето повторно грешат и им е потребно ново средство за прочистување од гревовите. Оваа тајна е особено неопходна пред примање на Светата Евхаристија (причесната), за време на болест, а исто така и секогаш кога човек ќе почувствува дека му тежи некој грев.

За да пристапи грешник што подостојно на причесната и да добие простување на гревовите се бараат следните услови: измирување со ближните, скрушеност поради гревот, искрена и вистинска побожност. Свесен за тежината на гревот и штетните последици, грешникот ја чувствува својата вина пред Бога и недостојноста, станува тажен и скрушено се кае. Каде што нема вистинска скрушеност поради гревот, таму нема ни вистинско покајание. Тагата поради гревот донесува спасение: „Бидејќи скрбта по Бога предизвикува неопходно покајување за спасение, а световната мака доведува до смрт“ (2. Кор. 7, 10). Совршеното каење треба да се раѓа од чувството на љубов кон Бога, а не само поради страв од казна и надеж за блаженство, затоа што каењето од љубов му носи на грешникот потполна Божја милост и простување на гревовите. Покајанието треба да се протега на сите гревови. Од оној кој се кае се бара цврста решеност во иднина да не греши и одлучна и непоколеблива намера да се поправи. Покајанието треба да е активно, затоа што не е доволно само да се избегнува гревот, туку и да се бориме против него и да правиме добро. За да се добие простување на гревовите потребна е цврста вера во Христа на оној кој се кае „зашто под небото нема друго име дадено на луѓето, со кое би можеле да се спасиме“ (Дела 4, 12), а исто така и непоколеблива надеж во Неговата милост. 

Во случај кога верникот исповедува некој тежок грев, свештеникот му препорачува епитимија, што преведено од грчки значи забрана, казна. Таа може да биде пост, молитва, правење добри дела, ако некого сме оштетиле тоа да му го надоместиме, да молиме за простување од оние кои сме ги навредиле, па дури и да се забрани причестување на одредено време. Таа се наложува на потешките грешници со цел со нејзина помош да се излечат од гревот и моралните болести; нивната совест да се исчисти; да се побуди искрено покајание и за да им се помогне да се поправат. Црквата наложува епитимија од љубов и грижа за своите чеда. Свештенослужителите добиле власт да наложуваат епитимија од самиот Спасител тогаш кога добиле власт да простуваат гревови. Христос не рекол само „Сè што сврзете на земјата, ќе биде сврзано и на небото“, туку и „и сè што разврзете на земјата, ќе биде разврзано и на небото“ (Мат. 18, 18); не рекол само „На кои ќе им ги простите гревовите, ќе им се простат“, туку и „а на кои ќе им ги задржите, ќе им се задржат“ (Јован 20, 23). Апостолите ја користеле оваа власт. Ап. Павле наложил епитимија на коринтскиот крвосмесник и заповедал да се одлачи од црквата.

Кога епитимијата делувала позитивно на крвосмесникот и се покајал, ап. Павле заповедал повторно да се прими во црквата (2. Кор. 2, 7). По примерот на апостолите, и црквата наложувала епитимија од самиот почеток на своето постоење.

По својата суштина епитимијата е поправна или лековита мерка, татковска забрана или казна, „зашто Господ го казнува оној кого што го сака“ (Евр. 12, 6). Епитимијата не значи казна во вистинска смисла на зборот која грешникот мора да ја издржи, та, како што учат римокатолиците, да даде задоволување на навредената Божја правда, туку таа е лек против гревот, a не наплата или задоволување. Ап. Павле на крвосмесникот не му наложил епитимија за да го казни и со казната да ја задоволи Божјата правда, туку „за да се спаси духот“. Откако лекот делувал, ја укинал епитимијата. Така и вселенските собори, помесните собори и светите отци и учители на црквата ја сметаат епитимијата за поправен и духовен лек. Единствената цел на епитимијата е грешникот да се поправи, затоа и не се чекало епитимијата да се издржи до крај, ако се гледало дека грешникот се покајал и се поправил пред да измине рокот за епитимија.

Епитимијата се состои од правење добри дела и одвикнување од гревовните навики. Обично за епитимија се наложува: пост, секојдневно посетување на богослужби, домашна молитва, клечење, метании, милостина, патување на свети места, одлачување од причест за извесно време и др. Епитимијата треба да се приспособи на природата и степенот на гревот и на психичката состојба на оној на кого се наложува. Затоа големината на епитимијата не зависи само од тежината на гревот, туку и од степенот на приемливост. Видот на епитимијата зависи од видот на гревот и се дава како спротивен лек на духовната болест направена со гревот. Ако човекот е невоздржан во јадење и пиење, му се наложува пост, ако е среброљубец или крадец, му се наложува да дава милостина, ако не оди во црква, почесто да оди, ако направи потежок грев, се одлачува од причест на извесно време. Епитимијата не зависи само од големината на гревот, туку и од степенот на приемливост на оној на кого се дава. За еден ист грев на оној кој е повеќе побожен се дава поголема епитимија, затоа што врз него попозитивно ќе делува, а на рамнодушниот – помала епитимија, за да не падне во очајание и епитимијата да предизвика спротивен ефект.

Важно е да се каже дека свештеникот е само посредник помеѓу нас и Бог и дека исповедувајќи ги своите гревови и каејќи се пред свештеникот, ние всушност се исповедуваме и каеме пред Бога. Исповедта и покајанието треба да се вршат што почесто, а особено во болест, бидејќи никој не го знае времето на својата смрт, па затоа е потребно да се ослободиме од гревовите и така да го придобиеме Царството небесно.

Римокатоличкото учење за тајната покајание и исповед

Римокатолиците се разликуваат од православните по тоа што кај нив исповедањето се извршува во одвоено одделение преку затворен прозорец пред духовен отец, поради тоа што учат погрешно за епитимијата како задоволување на навредената Божја правда и со учењето за индулгенциите.

Римокатолиците учат дека епитимијата е казна во вистинска смисла на зборот, која грешникот мора да ја поднесе за да ја задоволи навредената Божја правда. Според нив, Христос со Своите страдања и смрт ги искупил луѓето од гревот и вечните казни, но не и од временските, како што се: болести, беда, неволји, смрт итн. Затоа секој е должен да принесе задоволување на Божјата правда преку страдања за да се ослободи од временските казни. Додека според православното учење со покајанието грешниците се ослободуваат од сите гревови и од сите казни, според римокатоличкото учење се ослободуваат од вечните, но не и од временските казни. Задоволувањето според нив го извршува самиот грешник издржувајќи епитимија или со купување на индулгенции.

Ова нивно учење нема основа во Светото откровение. Епитимијата не е казна во вистинска смисла, ниту пак служи за задоволување на Божјата правда, туку е лек, поправна мерка. И самиот Спасител не им давал на луѓето временски казни за гревовите, туку им ги отпуштал и без епитимија, како на: Марија Магдалена, на блудницата, на раслабениот, на митарот, на блудниот син и др. Повикувањето на Адам, Мојсеј, Арон и Давид - на кои Бог, иако им ги простил гревовите, сепак им одредил временски казни, е неоправдано затоа што над нив не е извршена светата тајна покајание, затоа што таа не ни постоела во Стариот завет. Исто така и плодовите достојни за покајание што ги барал св. Јован Крстител не можат да се разберат како казна заради задоволување на Божјата правда за гревовите, туку се добри дела кои се доказ за искреното покајание. Ако некои отци и учители на црквата, како: Тертулијан, св. Кипријан Картагински, св. Амвросиј Милански и Блажени Августин понекогаш епитимијата ја нарекувале задоволување, тоа не било на оној начин како што го разбираат римокатолиците, туку како татковска казна која ги побудува грешниците на покајание.

Во врска со тајната покајание произлегло и римокатоличкото погрешно учење за индулгенциите. Тешката епитимија почнале да ја заменуваат со индулгенции. На оној на кого црквата му наложила казна поради гревовите, дозволено му е да си ги откупи со пари за морални цели. Вистината е дека самата индулгенција не е простување на гревот, туку само олеснување на епитимијата. За да го оправдаат ова учење за индулгенциите, тие се повикуваат на ап. Павле кој ја повлекол епитимијата на крвосмесникот од Коринт. Од ова не се гледа дека ап. Павле му дал индулгенции, туку дека ја симнал епитимијата откако искрено се покајал. Освен тоа, индулгенциите ја смалуваат вредноста иа вистинското и искрено покајание и придонесуваат грешникот несериозно да го сфати спасението.
Света тајна евхаристија (причест)
Евхаристијата е света тајна во која верникот, под вид на леб и вино, го прима вистинското тело и вистинската крв Христова, таинствено се соединува со Hero и станува причесник на вечниот живот. Во тајната евхаристија се прима спасоносната храна и пијалок, пречистото тело и пречистата крв Христови и најтесно се соединуваме со Hero, изворот на животот. Во оваа тајна најочигледно се запазува заедницата на Христос со црквата и нејзините членови, затоа што примајќи Го во себе Христос, верникот зема удел во телото и крвта Негови.

Тајната евхаристија со својата таинственост и недостижност ги надминува сите останати тајни, затоа што на верните им ја открива целата благодат на Спасителот. Ако во останатите тајни се дава посебен дар на благодатта според суштината на тајната, тогаш во оваа тајна ни се нуди самиот Христос, го нуди Своето тело и Својата крв преку кои верните се соединуваат директно со Hero. Покрај тоа, во останатите тајни материјата не се менува, додека во оваа се менува, лебот и виното се претвораат во тело и крв Христови. Оваа тајна може да се сретне под разни називи, како: евхаристија, вечера Господова, трпеза Господова, чаша на благословот, леб Господов, тело Христово итн. (1. Кор. 11, 24 и 20,10, 21 и 16).
Сакајќи да ги подготви луѓето за примање на тајната евхаристија, Спасителот уште пред да ја востанови, дал ветување за неа и ја покажал нејзината суштина, сила и неопходност. Ветувањето го дал во беседата за лебот на животот: „Јас сум лебот на животот; кој доаѓа при Мене, нема да огладне, и, кој верува во Мене, нема никогаш да ожедне“ (Јован 6, 35); „Зашто лебот Божји е Оној, Кој слегува од небото и му дава живот на светот“ (Јован 6, 33); „А ова е леб што доаѓа од небото, и оној, кој јаде од него, нема да умре" (Јован 6, 50); „А лебот што ќе Го дадам Јас, е Моето тело, што ќе го предадам за животот на светот“ (Јован 6, 51).

Тајната евхаристија Спасителот ја востановил на Тајната вечера: „И кога јадеа, Исус зеде леб, го благослови и рече: Земете, јадете, ова е Моето тело. И како ја зеде чашата, заблагодари, им даде и рече: Пијте од неа сите; зашто ова е Мојата крв на Новиот завет, која се пролива за мнозина, за простување на гревовите“ (Мат. 26, 26-28). Истовремено Спасителот заповедал оваа тајна да се извршува во Негов спомен: „Правете го ова за Мој спомен“ (Лука 22,19). И ап. Павле потврдува дека Христос ја востановил тајната евхаристија: „Јас го примив од Господа ова, што ви го предадов; а тоа е дека Господ Исус Христос онаа ноќ, кога Го предадоа, зеде леб, и, откако заблагодари, го прекрши и рече: Земете, јадете, ова е телото Мое, кое се крши за вас; правете го ова за спомен Мој! По вечера, исто така, зеде и чаша, па рече: Оваа чаша е Новиот завет во Мојата крв; ова правете го кога ќе пиете во Мој спомен“ (1. Кор. 11, 23-25). Истата вечер кога бил предаден на крстни страдања и смрт, ја завршил старозаветната пасха, која била праобраз на новозаветната и ја основал новозаветната, бескрвна, вистинска, која ќе се извршува во Негов спомен до крајот на светот.

Видливата страна на тајната евхаристија се материјата, формулата и дејството. Материја за тајната се леб и вино. Лебот мора да биде чист пченичен и квасен, затоа што на таков леб Христос и ја востановил оваа тајна и црквата отсекогаш таков и употребувала. Исто така, и начинот на кој се прави лебот бара посебна чистота затоа што тоа го бара возвишеноста и светоста на тајната. Спасителот ја востановил оваа тајна на квасен леб, затоа што тоа го направил пред јудејската Пасха (Јован 13, 1), значи во време кога кај Јудеите се употребувал квасен леб. Според еврејскиот закон, односно старозаветниот, бесквасниот леб бил задолжителен за употреба само во деновите на Пасха од четиринаесетти нисан навечер до дваесет и први нисан навечер. За време на тие денови бмла забранета употреба на квасен леб со закана за смрт (2. Мој. 12, 15-20; 3. Мој. 23, 5-7). Бидејќи Христос ја востановил тајната на тринаесетти навечер, а празнувањето на еврејската Пасха и јадењето на бесквасни лебови започнувало на четиринаесетти навечер, Христос не ни можел да ја врши оваа тајна на бесквасен леб, туку ја извршил на обичен, квасен леб кој во тоа време бил и во употребa во Јудеја. Апостолите со учениците од Троада кршеле леб во првиот ден од неделата, a после деновите на бесквасни лебови. 
Ова го потврдува и самиот збор леб (αρτος) кој е употребен во описот на таа вечера и кој значи леб кој накиснал и нараснал (од глаголот αιρω = подигам). Бесквасниот леб се нарекува азимос (αζυμος) и апостолите оваа тајна ја извршувале на квасен леб (Дела 2, 42 и 46; 20. 7; 1. Кор. 10, 16; 11, 23). Во првите денови на христијанството во евхаристијата учествувале и христијаните од јудејството, и тоа секој ден и тие не смееле да се причестат со бесквасен леб, затоа што строго им било пропишано дека смеат да го јадат само седум дена. Вистина ова важело до Апостолскиот собор во Ерусалим, но и по него не им е заповедано да употребуваат пресни лебови. Тајната обично се извршувала на леб што го донесувал народот, а бил носен обичен квасен леб кој истовремено служел и за вечерите на љубовта и за помагање на сиромашните.

Виното мора да биде црвено или црно од грозје, затоа што на такво вино и самиот Спасител ја востановил тајната (Мат. 16, 29) и затоа што тоа најдобро ја претставува Христовата крв. Виното мора да биде измешано со вода, затоа што од Xристовото прободено ребро истекле крв и вода (Јован 19, 34) и затоа што самиот Спасител, според преданието, употребил вино измешано со вода, што било и обичај во Палестина.

Тајната Евхаристија се извршува на литургија, според зборовите на Спасителот: „Примете, јадете, ова е Моето тело... пијте од неа сите, ова е крвта на Новиот завет...“ и со призивот на Светиот Дух да ги претвори лебот и виното во тело и крв Христови. Претворањето на даровите се случува по призивот на Светиот Дух (епиклеза), односно молитвата кон Бог Отец да го испрати Светиот Дух. Моментот на претворање (транссупстанција) кога вршителот на Светата литургија, благословувајќи ги крстообразно лебот и виното, ги изговара зборовите: „И сотвори убо хдеб сеј... A јеже в чаши сеј... Преложив Духом твојим Свјатим.“

Невидлива страна на тајната е вистинско, а не симболично претворање на лебот и виното во вистинско тело и крв Христови со силата и дејството на Светиот Дух. Навистина, ние и по претворањето гледаме леб и вино, но во суштина тоа се вистинските тело и крв на Господ Исус Христос, само во вид на леб и вино. Оваа вистина ја потврдил самиот Спасител (Јован 6, 51-54), апостолите, вселенските и помесните собори и светите отци. На Првиот вселенски собор отците исповедале: „На Божествената трпеза не смееме да видиме само предложени леб и вино, туку вознесувајќи се со умот, мораме преку верата да бидеме уверени дека на светата трпеза лежи јагнето Божјо кое врз себе ги зема сите Гревови на светот (Јован 1, 29)“, а отците на Седмиот вселенски собор, побивајќи ги еретиците, велат: „Јасно е дека ниту Господ, ниту апостолите, ниту светите отци бескрвната жртва не ја нарекувале облик, туку вистинско тело и вистинска крв. Лебот и виното не може поинаку да станат тело и крв Господови, освен со претворање. Во сите литургии, па дури и кај неправославните, како несторијаните, евтихиевците, ермените и јаковитите - се наоѓаат молитви за осветување на даровите и нивното претворање. Претворањето е можно затоа што Бог е семожен. Кога можел да го создаде светот „ни од што“, може и материјата да ја измени. Ова го потврдуваат и Неговите чуда, а посебно претворањето на водата во вино. Можноста за претворање и природно се докажува со тоа што во нашето тело храната и пиењето се претвораат во крв.

Иако телото и крвта во тајната се делат, сепак во секој дел, во секоја најмала честичка се наоѓа целиот Христос, а не еден Негов дел, затоа што: „Се дроби и се разделува јагнето Божјо...“, значи: кое се дроби, а не се разделува. Исто така, иако тајната евхаристија се извршува на безброј места во светот, сепак телото и крвта Христови секогаш и секаде се исти, затоа што секаде е присутен и неделив истиот Христос, совршен Бог и совршен човек. Лебот и виното по претворањето не се тело и крв само во моментот на употребата, туку и до и после употребата и засекогаш, без оглед дали верните ќе ја употребат или не. Ова го потврдува и литургијата на предосветени дарови и честиците за болни. На лебот и виното, односно на телото и крвта треба да им се оддава подеднаква почест и неразделно божествено почитување, како и на самиот Христос.
За неопходноста од причестување за спасение и со тело и со крв ни говори самиот Спасител: „Вистина, вистина ви кажувам - ако не Го јадете телото на Синот Човечки и не ја пиете крвта Негова, не ќе имате живот во себе. Кој го јаде Моето тело и ја пие Мојата крв, има живот вечен и Јас ќе го воскреснам во последниот ден“ (Јован 6, 53-54). Бидејќи во оваа тајна човекот се соединува со самиот Спасител, следува дека и живее во Heгo и во Неговиот вечен живот. Затоа Христос и вели: „Кој јаде од Моето тело и пие од Мојата крв, ќе биде во Мене и Јас во Него“ (Јован 6, 56). Во евхаристијата не се соединуваме само со Христос, туку и со верните; не постигнуваме единство само со Христос, туку и меѓу себе - се слеваме во едно тело: „Бидејќи лебот е само еден, едно тело сме ние многуте, зашто сите се причестуваме од еден леб“ (1. Кор. 10,17). Важноста на оваа тајна ја докажува и фактот што во старата црква верните се причестувале на секоја литургија. Подоцна оваа редовност се намалила поради недостојноста на верните.

Неопходно е и мирјаните да се причестуваат исто како ерархијата и со тело и со крв, затоа што Христос така и ја востановил тајната: „Земете, јадете, oвa е Моето тело“ (Мат. 26, 26) и „Пијте од неа сите; зашто oвa е Мојата крв на Новиот завет" (Мат. 26, 27-28). Бидејќи самиот Спасител наредил да се причестуваме со двата вида, лишувањето на некого од чашата Господова е нарушување на Божјата заповед. И апостолите заповедале оваа тајна да се дава со двата вида, односно секој „од лебот дa jaдe и од чашата дa пиe“ (1. Кор. 11, 23-29; 10,16 и 21).

Православната црква верува и исповеда дека евхаристијата е жртва која My се принесува на Бога за спасение на луѓето, во спомен на жртвата која ја поднел, заради нас, Христос на Голгота. Тајната евхаристија во суштина е иста со крстната жртва. И денес на жртвениците се принесува истото Божјо Јагне кое било принесено на крстот; истото пречисто тело кое страдало на крстот и истата пречиста крв која била пролеана. Сепак, според начинот и околностите под кои се извршува, евхаристијата се разликува од крстната жртва. На крстот Спасителот лично се принел на жртва пред Бога, додека во евхаристијата се принесува во вид на леб и вино. На Голгота самиот непосредно ја извршил жртвата за искупување, а во тајната тоа се извршува преку ерархијата; таму е крвна жртва, а овде е бескрвна; крстната жртва е принесена за искупување на сиот човечки род, а бескрвната се принесува само за гревовите на оние луѓе за кои се принесува и кои ја примаат; крстната жртва е принесена за сите еднаш, а бескрвната се извршувала, се извршува и ќе се извршува сè до Второто Христово доаѓање, на безброј жртвеници по целиот свет.

Оваа тајна е наменета за сите луѓе од сите возрасти. Значи, од доенчиња до старци. Ова било практикувано уште од почетокот на црквата и така останало. Нормално на бебињата се дава врз основа на верата на родителите или на кумот, додека на возрасните врз основа на нивната подготвеност да ја примат оваа тајна. Тоа се постигнува со пост, молитва, покајание - преумување и испитување иа совеста и со исповед пред свештеник. Значи неопходно е постојано очистување од гревот и подготвување за оваа тајна, затоа што редовното соединување со телото и крвта на нашиот Господ и Спасител Исус Христос е целта на нашиот живот, овде на земјата. Св. ап. Павле вели: „Човекот да се испита самиот себе и потоа да јаде од овој леб и дa пиe од оваа чаша. Зашто, кој jaдe и пие недостојно, тој го jaдe и пие своето осудување, бидејќи не го разликува телото Господово“ (1. Кор. 11, 28-29).
Светата причест се подготвува и се прима за време на најважното црквено богослужење, Света литургија. Верниците за Светата причест се подготвуваат со пост и молитва.  За здравите верници подготовката е построга, отколку за болните, односно здравите верници построго постат отколку болните. Цела недела пред причеста се држи строг пост, т.е. пост на вода, кога не се употребува ниту масло. На Светата литургија верниците ги исповедуваат своите гревови на свештеникот, кој потоа ги разрешува од гревовите и утврдува дали тие се подготвени да ја примат Светата тајна причест, за да потоа верниците пристапат кон чашата со Света причест.

Во исклучителни случаи кога се во прашање болни на смртна постела и кога е потребна брза причест, можат да се изостават вообичаените подготовки, т.е. овие верници не постат пред причеста, туку нивниот свештеник само ги исповедува и ги причестува. Ова се прави со цел верникот пред смртта да се соедини со Бога. Во вакви случаи свештеникот носи Свети дарови во домот на болниот и таму го причестува. Причеста може да се врши и во домот на оние болни кои не се на смртна постела, но се неподвижни и во овој случај тоа не е последна причест, туку свештеникот го причестува болниот за здравје на душата  и телото.

Денес верниците најчесто се причестуваат во текот на четири големи поста: Велигденски пост - во зависност од тоа кога е празникот Прочка, па оваа година беше од 27.02 – 14.04; Петровденски пост - од 11.06 – 11.07; Богородичен пост - од 14.08 – 27.08 и Божикен пост - од 28.11 – 06.01.
Римокатоличкото учење за тајната евхаристија

Римокатолиците и во оваа тајна се разликуваат од нас православните по тоа што употребуваат бесквасен леб; ја изоставуваат молитвата за призивање на Светиот Дух (епиклезата); се разликуваат во сфаќањето на моментот на претворање на светите дарови; ги причестуваат мирјаните под еден вид и не им дозволуваат на децата да се причестуваат.

Наместо квасен, употребуваат бесквасен леб. За да го оправдаат овој обичај велат дека Спасителот ја востановил евхаристијата во првиот ден од бесквасни лебови (Мат. 26,17; Марко 14, 12; Лука 22, 7). Вистина е дека синоптичарите така велат, но св. Јован Златоуст вели дека зборот „дојде“ кај синоптичарите значи „се приближи“, било на прагот на бесквасни лебови. Дека ова толкување е точно потврдуваат и самите синоптичари, затоа што на друго место велат: „ ...по два дни ќе биде Пасха...“ (Мат. 26, 2), „ ...и празникот Бесквасници...“ (Марко 14, 1). Покрај тоа евангелисти уште тврдат дека „на секоја Пасха било обичај да се ослободи по еден затвореник“ (Мат. 27, 15; Лука 23, 17). Значи Христос ја извршил тајната евхаристија, па бил фатен пред Пасха и пред употребата на бесквасни лебови. Пасхата била во сабота, затоа што во тој ден сите мирувале според законот, а мироносиците заради тоа не биле на гробот во сабота, „туку откако поминала саботата“ (Лука 23, 56; Марко 16, 1). Евангелистот Јован стриктно кажува дека Христос ја востановил оваа тајна пред Пасха (Јован 13,1); значи кога во употреба биле квасни лебови, затоа што бесквасните почнале да се употребуваат во петок навечер во очи на Пасха, кога Христос веќе бил мртов. Освен тоа, истиот апостол вели: „Бидејќи беше петок, Јудејците, за да не останат телата на крст во сабота, оти во саботата беше голем ден, го замолија Пилата да им ги прекршат колената и да ги симнат" (Јован 19, 31; Марко 15, 42) и да ги погребаат. Покрај сето тоа, на секое место во Новиот завет каде што се зборува за лебот, за употреба во оваа тајна се користи терминот (αρτος), што значи квасен леб.

Кај римокатолиците нема епиклеза пред претворањето на светите дарови. За да го потврдат овој став, велат дека и во Евангелието не се спомнува ништо за призив на Светиот Дух. Вистина е дека не се зборува онака како денес на литургијата, но вистина е и дека епиклезата има основа затоа што Христос, пред да им даде на учениците леб и вино, „заблагодарил и благословил“ (Лука 22,19; Мат. 16, 16; Марко 14, 22; 1. Кор. 11, 24). Значи се обратил со молитва кон Својот Отец. Ап. Павле чашата со причест ја нарекува „чаша на благословот, која ја благословуваме“ (1. Кор. 10, 16). Епиклезата се наоѓа во сите стари литургии. Св. Јован Дамаскин вели: „Лебот и виното со призивање и учество на Светиот Дух се претвораат во тело и крв Христови.“ Римокатолиците, бидејќи ја отфрлиле епиклезата, учат дека даровите се претвораат кога вршителот на литургијата ги изговара Христовите зборови: „Примете јадете“ и „Пијте од неа сите“. Ова не е во согласност со учењето и практиката на старата црква.
Римокатолиците им забрануваат на мирјаните причестување со леб и вино и дозволуваат само со леб. Co леб и вино се причестуваат само свештениците. Мирјаните примаат само хостија од бесквасен леб. За да го оправдаат ова свое учење, тие велат дека Христовите зборови „Пијте од неа сите“ не се однесуваат на сите, туку само на апостолите и нивните приемници. Ова не е точно, затоа што Христос зборува за неопходноста од причестување на сите со тело и крв, а не само со тело: „Ако не го јадете телото на Синот Човечки и не ја пиете крвта Негова, не ќе имате живот во себе“ (Јован 6, 53). За оправдување го наведуваат и своето учење за конкомитанција, неразделност на крвта од телото, затоа што си следуваат заемно. Примајќи тело, човекот прима и крв, затоа што „каде е телото - таму е и крвта“. Ако така мислел и Спасителот, немало да ја востанови оваа тајна под двата вида. Исто така, ако со примање на телото се прима и крв, зошто тогаш свештениците се причестуваат и со тело и со крв? Исто така, за да го оправдаат своето учење, се повикуваат и на православната литургија на предосветени дарови и на честиците за болни. Се знае дека агнецот за предосветена литургија е натопен со крв, како и честиците за болни.
Римокатолиците не причестуваат деца додека не пораснат и не станат свесни за значењето на тајната. За да се оправдаат велат дека во Светото писмо нема непосредна наредба за причестување на младенци. Вистина, во Светото писмо нема директна заповед за причестување на деца, но нема ни забрана. Напротив, Христос зборува за потребата од причестување на сите. Вистината е дека децата не ни можат да ја примат хостијата затоа што таа е тврда, додека во Православната црква тоа не е никаков проблем.
Света тајна свештенство

Свештенството е света тајна во која со полагање на рака на епископ врз главата на правилно избрано лице, на Света литургија и со молитва, се призива Божјата благодат која го посветува и поставува на одреден степен од црковната ерархија и која му дава власт да извршува Свети тајни и богослужение; да ги поучува луѓето во верата и да ги раководи во духовниот живот. Поради тоа штo оваа тајна се извршува преку полагање на рака на епископ врз главата на оној кој се посветува, овој чин се вика ракополагање или хиротонија.

Светата тајна свештенство е неопходна затоа што без неа не можат да се извршуваат останатите тајни, бидејќи нив можат да ги извршуваат само епископи и презвитери. Преку оваа тајна свештените лица од Бог добиваат власт самите да ја предаваат на другите лица благодатта на Светиот Дух во останатите Свети тајни. Свештенството се сфаќа во двојна смисла: како посебен сталеж на луѓе, посебна служба во црквата - ерархија, и како посебно свештенодејство со кое се посветуваат кандидати за таа служба. 
Оваа тајна ја востановил самиот Господ Исус Христос со изборот на апостолите и востановувањето на ерархијата. За да се продолжи делото на спасението кое го започнал и за да се приведат сите луѓе од сите времиња и места кон спасението, Спасителот ја востановил црквата, a апостолите ги поставил за старешини и им ја предал власта за учење, свештенодејство и управа. По воскресението Христос им рекол на апостолите: „Како што ме прати Отецот, така и Јac ве праќам.“ И кога им го кажа ова, дувна и им рече: „Примете Дух Свети!“ (Јован 20, 21-22). Давањето на Светиот Дух и благословот во суштина е предавањето на благодатниот дар на свештенството, кој дар според пастирските посланија се добива со свештенодејство. Алостол Павле вели: „И Он постави едни за апостоли, други за пророци, трети за евангелисти, четврти за пастири и учители“ (Ефес. 4, 11). Апостолите уште за време на својот живот си избирале заменици, затоа што не можеле секаде да стигнат да ја проповедаат Христовата наука. На своите избраници, со полагање на раце врз нивните глави и со молитва, им ја пренесувале онаа благодат и власт која ја примиле од Спасителот. Апостолските заменици на ист начин, истата власт ја пренесувале на своите наследници. 
Начинот на извршување на тајната од првите денови на христијанството е полагање на раце со придружна молитва. На овој начин се поставени и ѓаконите, затоа што апостолите „штом се помолија, ги положија рацете над нив“ (Дела 6, 6). Ап. Павле спомнува полагање на рака при поставувањето на Тимотеј на епископска служба, а нему му советува: „Раце на никого не полагај пребрзано...“ (1. Тим. 4, 14; 5, 22; 2. Тим. 1, 6). Простувајќи се со пастирите на Ефеската црква, истиот апостол вели: „Пазете, пак, на себе и на целото стадо, меѓу кое Духот Свети ве постави за епископи, за дa ја пасете црквата на Господа и Бoгa, која ја придоби Он со Својата крв“ (Дела 20, 28) и „И така, секој човек нека нè смета нас за служители Христови и управници на тајните Божји“ (1. Кор. 4.1). 
Видливата страна на тајната свештенство е полагањето на рака од страна на епископот над главата на оној кој се ракополага и молитвата „Божественаја благодат...“ со која се призива благодатта на Светиот Дух. Невидлива страна на тајната е добивањето на Божјата благодат која го посветува и оспособува избраното лице за извршување на должноста за која се ракополага. Тајната свештенство не се повторува. Иако благодатта на свештенството е една, се дава во различен степен - во помал на ѓаконот, во поголем на презвитерот и во најголем на епископот. Благодатта во секој степен останува непроменета. Поради тоа ниту епископ, ниту свештеник, ниту ѓакон не се ракополага два пати за еден ист чин. Правилно извршена тајна не се повторува.

Тајната свештенство имаат право да ја извршуваат само епископите, затоа што тие се непосредни наследници на апостолите и имаат полнота на свештеничка благодат. Дека само епископи имаат право да ја извршуваат оваа тајна, ни сведочат зборовите на ап. Павле упатени до Тит, кога го поставил за епископ на Крит: „Затоа те поставив во Крит, за да го довршиш несвршеното и во сите градови да поставиш презвитери“ (Тит 1, 5). Канонот на светите апостоли пропишува: „Епископ нека поставуваат два или три епископи, а презвитер поставува еден епископ, исто како ѓакон и останатите клирици.“ Тајната свештенство може да ја прими оној православен христијанин кој ги исполнува условите предвидени со правилата на црквата.

Римокатоличкото учење за тајната свештенство
Римокатолиците ce разликуваат од православните пo тоа што имаат воведено целибат (безбрачност на клирот); вовеле кардиналски чин; што учат дека свештенството има неизгладлив карактер и што при ракополагањето вовеле дополнителни обреди.

Римокатоличката црква забранила стапување во брак на оние лица кои примаат свештенички чин затоа што сметаат дека брачниот живот не е во согласност со возвишеноста на свештеничкиот позив. Семејните грижи се пречка за одговорниот свештенички позив. Човекот без семејство е слободен од грижите на секојдневниот живот и може целосно да се посвети на црквата. За да го оправдаат ова свое учење се повикуваат на апостолите кои оставиле сè и тргнале по Спасителот (Мат. 19, 27) и на зборовите на ап. Павле: „Неженетиот се грижи за Господовите работи - како дa My угоди на Господа; а женетиот се грижи за световни работи - како да ѝ угоди на жената“ (1. Кор. 7, 32-33). Вистина е дека апостолите биле безбрачни, но меѓу нив имало и оженети, како ап. Петар и ѓаконот Филип. Спасителот не му префрлува на Петар дека е оженет, туку влегува во неговиот дом и ја исцелува неговата баба, а Филип имал и четири ќерки пророчици (Мат. 8, 14-15; Дела 21, 9). Бракот е востановен од Бога, а Спасителот го издигнал на степен на света тајна. Безбрачноста е подвиг и треба да е дело на слободната волја, а не насилно да се наметнува. Спасителот вели: „He сите го примаат овој збор, а само оние, на кои им е дадено. Кој може да прими, нека прими“ (Мат. 19, 11-12).
 Заветот за безбрачност не е услов за пастирска служба, затоа што ап. Павле вели „Епископот треба да е непорочен, маж на една жена“ (1. Тим. 3,2). Во почетокот на христијанството на сите свештенослужители им било дозволено да се женат. Кога на Првиот вселенски собор некои барале да се донесе одлука за целибат, познатиот девственик и строг подвижник Пафнутиј, епископ Тиваидски, рекол дека бракот треба да се почитува исто како и безбрачноста и дека соборот не треба да им наметнува на клириците товар кој не се способни сите да го носат. Соборот го одбил предлогот за целибат и на Исток останало по старо. Дури подоцна Трулскиот собор донел одлука за безбрачност, но само на епископите. Целибатот не е божествена установа.
Покрај трите од Бога востановени степени на ерархијата, римокатолиците вовеле и кардиналски. Кардиналите се кнезови на црквата и стојат над сите ерархиски чинови. Според достоинство доаѓаат веднаш зад папата. Тие се негови советници и го сочинуваат папскиот конзисториум. Од својата средина го бираат папата. Црвениот шешир е знак на нивниот висок чин и достоинство. Кардиналскиот чин нема основа во Светото откровение.

Римокатолиците учат дека благодатта на свештенството има неизгладлив карактер (character indelebilis). Оној кој прима свештенички чин не може повторно да стане мирјанин. Благодатта дадена со хиротонија не може повторно да биде одземена. Иако Православната црква учи дека ерархиската служба има доживотен карактер, сепак дава можност свештеното лице да го изгуби чинот и сите добиени права и обврски и да стане мирјанин. Римокатолиците вовеле и некои дополнителни обреди за давање за секој чин, како: на ѓаконот - евангелие; на свештеникот - чаша со вода и хостија на дискос; на епископот - евангелие, прстен и жезол. Исто така, вовеле и обред на помазување на рацете и нозете, на епископот со миро, а на свештеникот со елеј. Овие обреди, исто така, немаат основа во старата црква.

Света тајна брак
Бракот е света тајна во која две лица од различен пол, по слободна изјава за доброволно стапување во брак, а на начин пропишан во црквата, се врзуваат за доживотна духовна и телесна врска, заради потполна животна заедница и заемна помош, законско раѓање и христијанско воспитување на деца. Во оваа тајна се добива благодат која ја осветува брачната врска.

За бракот може да се зборува во двојна смисла: како природен закон или Божја установа и како света тајна. Под света тајна брак не се подразбира само брачниот сојуз, природната врска, туку и од Господа востановено свештенодејство со кое се осветува брачниот сојуз. Затоа целта на oваа тајна е да го направи брачниот сојуз духовен, свет, по образецот на таинствениот сојуз на Христа со црквата.
Бракот го востановил Бог тогаш кога ги создал Адам и Ева и го благословил нивниот сопружнички сојуз со зборовите: „Плодете се и множете се, и наполнете ја земјата, и господарете над неа...“ (1. Мој. 1, 28). Бракот не е нарушен ниту со првородениот грев, ниту пак со потопот, затоа што и по падот и по потопот Бог повторно го потврдил и го благословил бракот (1. Мој. 9,1). Во Новиот завет Христос го потврдил бракот, го осветил и го издигнал на степен на тајна. На прашањето на фарисеите: дали може човек да ја отпушти својата жена за секоја вина, им одговорил: „He сте ли читале дека Оној што ги создаде во почетокот, маж и жена ги создаде и рече: Затоа ќе остави човек татко и мајка и ќе се прилепи до жената своја и ќе бидат обата едно тело. Па така, тие веќе не се двајца, а едно тело. А Бог што составил, човек да не разделува“ (Мат. 19, 4-6). Co Своето присуство на свадбата во Кана Галилејска, го осветил и благословил бракот (Јован 2, 1-12). Се смета дека при оваа прилика или при разговорот со фарисејот, Он ја востановил оваа тајна, но, исто така, се смета дека можеби ја востановил по воскресението кога четириесет денови се јавувал на своите ученици и им говорел за Божјото царство (Јован 21, 25; Дела 1, 3).
Ап. Павле, говорејќи за заемната слога, љубов и присно единство на сопружниците, го споредувал бракот со таинствениот сојуз на Христос со црквата и го нарекува тајна: „Вие, жените, покорувајте им се на мажите свои, како на Господа, зашто мажот е глава на жената, како што е и Христос Глава на црквата, и Он е Спасител на телото. Вие, мажите, сакајте ги жените свои, како што и Христос ја засака црквата и се предаде Себеси за неа... Оваа тајна е голема. Но јас ви зборувам за Христа и за црквата“ (Ефес. 5, 22-33). Како што сојузот меѓу Христос и црквата е исполнет со благодат и светост, исто така и брачниот сојуз се осветува и се исполнува со посебно тајно дејство на Божјата благодат, затоа што се склопува според образец на духовниот сојуз на Христа со Својата црква. Затоа христијанскиот брак, за разлика од нехристијанскиот, уште од апостолско време се склопува „само во Господа“ и „се осветува со Божјо слово и молитва“ (1. Кор. 7, 39; 1. Тим. 4, 3-5). Значи бракот е дело на верата и црквата, и се склопува и се осветува со видливо свештенодејство.

Според христијанското учење бракот не е само обична природна врска, граѓански договор, заедница со закон одредена - туку е и света тајна. Граѓанскиот брак и бракот на другите религии нема обележје на тајна, на духовен сојуз кој постои во христијанскиот брак.

Младите кои одлучуваат да стапат во брак прво одат кај својот свештеник да извршат предбрачен испит. Ова е неопходно да се направи за да се откријат сите евентуални пречки за стапување во брак, како што се: малолетство, крвно или духовно сродство, несогласување на родителите... Ако не постои никаква пречка за стапување во брак после три Свети литургии младенците доаѓаат во храмот да се венчаат. Непосредно во очи на венчавањето се врши прстенување пред олтарот. Самото венчавање се извршува на средината на црквата, пред Крстот и Евангелието, во присуство на два сведока (кумови). 

Видливата страна на тајната брак е свечената изјава на младенците пред свештеник дека стапуваат во брак по своја слободна волја и благословувањето на брачниот сојуз. По слободната изјава и ставањето на венците врз главата на оние кои се венчаваат, cвештеникот ги благословува, изговарајќи ја формулата: „Господе Боже наш со слава и чест, венчај ги.“ Ова е најглавниот и најбитниот момент од тајната, затоа што со него се склучува бракот. Невидливата страна на тајната е слегувањето на Божјата благодат врз младенците за време на изговарањето на формулата. Добиената благодат го осветува брачниот сојуз; прави животот на сопружниците во својата духовност, чистота и возвишеност да личи на односот на Христос кон црквата; го утврдува бракот и им помага на сопружниците да ги исполнат своите обврски.

Венчавањето се извршува во храм претпладне и јавно, пред најмалку двајца сведоци, во денови предвидени според правилата на црквата. Субјект на тајната брак се две лица од различен пол, и двете од православна вера, со потребните услови за склопување брак предвидени со правилата на црквата. Христијанството признава брак само на еден човек со една жена (моногамија), затоа што таков бил првобитниот облик на бракот бидејќи Бог создал еден човек и една жена. Бракот на еден човек со повеќе жени (полигамија) и бракот на една жена со повеќе мажи (полиандрија) христијанството не ги признава.
Иако црквата не забранувала по смртта на едниот брачен другар, нов брак на другиот, сепак препорачувала тоа да не се прави поради поголема чест. Aп. Павле вели: „...секој си има свој дар од Бога - еден ваков, друг инаков. А на неженетите и на вдовиците им велам добро ќе им биде, ако останат како мене. Но, ако не можат да се воздржат, нека се женат и мажат; бидејќи подобро е да се женат и мажат, отколку да се возбудуваат“ (1. Кор. 7, 7-9). Вториот брак е дозволен како лек против блудот. Чинот на венчавање на второбрачните се разликува од чинот на првобрачните; помалку е свечен и повеќе личи на каење, отколку на свечен чин. На второбрачните не им е дозволено да стапуваат во клирот. Сепак црквата дозволува три брака и четврт со дозвола на надлежниот архиереј.
Сопружниците се должни целиот живот да живеат во заемна љубов и верност, затоа што семејството е основа на црквата Христова. Добар и хармоничен семеен живот е извор на лична и општествена благосостојба. Затоа нашата црква не го оправдува разводот и го дозволува само во одредени случаи. Co брачните правила се предвидени причините за развод на бракот.
Римокатоличкото учење за тајната брак

Римокатолиците се разликуваат од православните по тоа што учат за апсолутна нераскинливост на бракот. Дури и во случај на прељуба, не дозволуваат развод на бракот, ниту пак дозволуваат на невиниот да стапи во нов. Бракот е „соединение толку нераздвојно, што само смртта може да ги раскине неговите силни врски“, велат тие. Единствено дозволуваат одвоен живот.

Ова нивно учење е во спротивност со учењето на самиот Спасител. Вистина е дека бракот, според првобитната установа, по идеја е нераскинлив, затоа што „Бог што составил, човек да не разделува“ (Мат. 19, 6), но разводот е отстапување од идејата на бракот, зло кое се допушта по неопходност „заради вашите жестоки срца“ за да се избегне поголемо зло. Самиот Спасител допушта развод поради прељуба (Мат. 5, 31-32; 19, 3-9). Значи, според зборовите на Спасителот, освен смртта, може да дојде до развод и поради прељуба, неверство. Ако се учи спротивно, се доаѓа во конфликт со учењето на самиот Господ. За да го оправдаат својот став римокатолиците учат дека овие зборови на Спасителот говорат само за раздвојување на сопружниците без право невината страна да стани во нов брак. Напротив, Спасителот говори за развод на бракот, а не за одвоен живот, затоа што се спомнува „распусна книга“, а таа се давала само при раскинување на брачните врски. Црквата од првите денови вака ги толкувала овие зборови на Спасителот и дозволувала развод на брак.

Света тајна маслосвет

Маслосветот е света тајна во која со помазување на извесни делови од телото со осветено масло, на тешко болните христијани невидливо им се дава Божја благодат која ги исцелува душевните, а понекогаш и телесните болести. Co тајната покајание човекот се ослободува од гревовите, a со тајната маслосвет и од гревовите и од телесните болести. Оваа тајна се нарекува: елеј, елеосвештение, елеопомазание итн.

Како и другите тајни, и оваа ја востановил самиот Спасител. Светото писмо не зборува точно кога е востановена, затоа што во него не е запишано сè што Христос ги научил апостолите. Најверојатно тоа го направил по Своето воскресение кога „Му се даде секаква власт на небото и на земјата, и кога им Се јавувал на апостолите преку четириесетте дни зборувајќи им за царството Божјо“ (Мат. 28,18; Дела 1, 3). Уште за време на Својот живот на земјата, Спасителот на Своите ученици им дал болните да ги исцелуваат од секаква болест и секаква слабост (Мат. 1 и 8). Уште им рекол дека на болни ќе полагаат раце и тие ќе оздравуваат (Марко 16, 18). Според заповедта на Спасителот, апостолите „многумина болни помазуваа со елеј, и лекуваа“ (Марко 6,13). Јасно учење за оваа тајна има кај ап. Јаков: „Болен ли е некој меѓу вас, нека ги повика свештениците црковни, та да се помолат над него, и нека го помажат со елеј во името Господово. И молитвата со вера ќе го исцели болниот, и Господ ќе гo крене; и гревови ако направил, ќе му се простат“ (Јак. 5, 14-15). Од овие зборови се гледа дека Христос ја востановил оваа тајна, затоа што ап. Јаков не зборува за неа како за нешто ново, за кое претходно не се знаело, туку само им укажува на сите за веќе познатото средство со кое и самите апостоли, уште за време на животот на Христос, се користеле.
Видлива страна на светата тајна маслосвет е помазувањето на болниот со масло со читање на молитва, а невидлива страна е дејството на благодатта која ги простува гревовите и ги исцелува останатите болести. Видлива страна на тајната се: материјата, формулата и дејството. Материјата е масло кое пред употреба се осветува од свештеник. Маслото е земено за материја затоа што како што ги ублажува телесните болки и дава сила на умореното тело, така и благодатта таинствено ги ублажува душевните болести и го лечи телото. Покрај маслото, како материја се употребува и виното, кое е симбол на Христовата пролеана крв заради нас и пченицата која е симбол на воскресението и оздравувањето. Формула на тајната е: „Оче свјатиј, врачу душ и телес...“ Дејството на оваа тајна е седумкратно помазување во облик на крст со осветеното масло на челото, ноздрите, образите, устата, градите и рацете од двете страни со изговарање на формулата.
Невидливата страна на тајната е невидливото дејство на благодатта која болниот го исцелува духовно и телесно. Навистина секој не оздравува. Оздравувањето не е безусловно, затоа што телесното оздравување не е единствената цел на тајната. Болниот понекогаш сосема оздравува, а понекогаш добива олеснување во болеста, или сила и храброст стрпливо да ги поднесува болките. Се случува да не ги прими ни едното ни другото, затоа што недостојно и без цврста вера ѝ пристапува на тајната. Да се очекува болниот да оздрави, би значело да се посакува никогаш да не умре, а тоа се противи на изречената казна за смртноста на сите луѓе поради првородениот грев. A Павле вели: „... на луѓето им е определено да умрат еднаш...“ (Евр. 9, 27). Затоа секој што е болен треба да се предаде на Божјата волја кога пристапува кон оваа света тајна, а Господ најдобро знае што е подобро и покорисно: исцелување од болеста или смрт. Ако се случи да не оздрави, духовно се исцелува, и маките му се помали, a се отстранува и стравот од смртта.

Како што во тајната покајание се добива простување на гревовите, така е и во оваа тајна. Aп. Јаков вели: „... и гревови ако направил, ќе му се простат“ (Јак. 5, 15). Апостолот првенствено ги има предвид гревовите кои се причина за болеста. Примајќи ги тајните покајание и маслосвет, а покрај овие и причеста, болниот го користи спасоносниот лек во целата своја полнота. Затоа овие три тајни се даваат заедно по овој ред. Единствено ако се заканува опасност болниот да почине, тогаш прво доаѓа покајанието, па причеста и на крај маслосветот, за да не почине непричестен.

Тајната маслосвет може да ја прими секој болен христијанин, првенствено тешко болните. Под „тешко болни“ не се подразбираат само оние кои се на смртна постела, кои немаат надеж за оздравување, туку и оние кои, иако се тешко болни, се надеваат дека ќе оздрават. Оваа тајна не се извршува над здрави и над починати и неа треба да ја извршуваат седум свештеници. По потреба може и тројца, па дури и еден во случај на нужда. Тајната, за да вроди плод, треба оној кој ја прима тоа да го прави со вера, да се исповеда и да се причести. Тајната се повторува. Во текот на иста болест не се повторува, освен ако болниот оздрави, па повторно се разболи од истата болест.

Римокатоличкото учење за тајната маслосвет
Римокатолиците се разликуваат од православните по тоа што употребуваат друга формула, што кај нив маслото го осветува епископ и што тајната ја извршуваат над оние кои умираат.

Нивната формула е: „Јас те помазувам со осветено масло во името на Отецот, и Синот, и Светиот Дух.“ Како и во формулите на останатите тајни, така и во оваа се истакнува важноста и значењето на ерархиското лице кое ја извршува тајната. Кај православните маслото за оваа тајна го осветува свештеник, а кај нив епископ. Никогаш во историјата на црквата ова право не припаѓало само на епископите. Римокатолиците ја даваат оваа тајна само на луѓе кои се на смртна постела, кои умираат. Целта на тајната, според нив, не е исцелување од болеста, туку болниот да се подготви за мирен и бестрашен крај. Поради тоа оваа тајна ја нарекуваат „Последно помазание“ (extrema unctio) или „помазание за исход на душата“. Ова учење нема основа во Светото откровение. Ап. Јаков вели: „... и Господ ќе го крене...“ (Јак. 5, 15), значи ќе оздрави, не мора да умре. Ова нивно учење се појавило пo XII век, а дотогаш кај нив во обредот на оваа тајна немало збор за претсмртна утеха на болниот, туку за исцелување од болеста и отпуштање на гревовите. Св. Симеон Солунски вели: „Латините говорат дека оваа тајна не треба да се дава на болни, туку само на оние кои умираат, та оној кој во оваа тајна добие простување на гревовите, по оздравувањето да не греши повторно. О, безумие! Братот Господен вели: „И молитва со вера ќе му помогне на болниот и Господ ќе го крене“, а тие велат дека болниот треба да умре. Тие говорат дека оваа тајна не треба да се дава за болните да оздрават, туку да останат исцелени и да умрат.“
Разлики помеѓу Православната и Римокатоличката црква
Учењето за филиокве, папскиот примат и догмата за папската непогрешливост се најголемите, но не и единствени пречки за повторно соединување на источната и западната црква. Дали и кога ќе дојде до повторно духовно единство на Православната и Римокатоличката црква тешко е да се прогнозира. И покрај тоа што цариградскиот патријарх Атенагора и папата Павле VI уште во 1965 год. формално повлекле анатеми, последиците од Големата шизма во 1054 год. уште не се надминати. Мешана православно-католичка теолошка комисија со децении се обидува догматски да ги приближи двете цркви. На десетото собрание во Равена во октомври 2007 год. е усвоен документ во 46 точки кои многу медиуми од запад ги означиле како основа, темел на соединување на источната и западната христијанска црква. Равенскиот документ ја дефинирал положбата на папата како прв меѓу патријарсите во целиот свет, повикувајќи се на положбата на римскиот бискуп во првите илјада години од христијанската црква. Меѓутоа, и покрај согласностите на православните и римокатоличките теолози, останале крупни разлики во сфаќањето на „привилегиите“ кои со себе ги носи првенството на римскиот бискуп во христијанскиот свет.
Теологот д-р Ратомир В. Поповиќ (dr. Radomir V. Popović) вели дека помеѓу Православната и Римокатоличката црква во текот на илјада години раздвоеност настанале сериозни теолошки, литургиски, но и обредни разлики. Народот тие разлики најчесто ги гледа во тоа што католиците различно се крстат од православните, свештениците не носат брада и не се женат, или пак дека олтарите во храмовите не се задолжително свртени кон исток. Постојат суштински догматски разлики кои засега оневозможуваат единство на овие две цркви, а тоа, пред сè, се учењето за филиокве, папското првенство и папската непогрешливост.

Филиокве

Симболот на верата е конечно дефиниран на Вториот вселенски собор во Цариград во 381 год. Накратко формулирана христијанската вера во Бога како Света Троица, кај католиците има додаток филиокве (во превод од латински: и од Синот), кој се однесува на догмата за Светата троица. Главната теолошка разлика, која на обичните луѓе најчесто не им е многу разбирлива, е поврзана со поимањето на Светиот дух. Од VI век во новата вера сè позабележителни биле споровите во толкувањето на „изворен“ или „вистински дух“ на христијанството. Византија, која зајакнала на овој простор по падот на Римското царство (476 год. во новата ера), се залагала за т.н. правоверно или православно, односно ортодоксно толкување (грч. оrtodoxos – правоверен, „оној кој строго верува“).
 Во византиската верзија на христијанството во толкувањето на светите списи, евангелијата, биле прифатени грчките филозофски извори и филозофски учења на светите отци, особено од т.н. александриска филозофска школа. Спротивно на тоа, „западното“ или подоцна наречено „католичко“ христијанство, сè повеќе во толкувањето ја користело западната филозофска мисла и се потпирало на филозофските разработки на антиохиската филозофска школа. 
Основна теолошка разлика е во сфаќањето на догмата за Светата Троица, која ја сочинуваат: Бог татко, Син и Свети дух. Прашањето е какво е тоа единство. Западната, католичка црква смета дека овде станува збор за суштинско единство во Светото Тројство, така што сите три лика се „сплотено соединети“. Светиот дух истовремено произлегува и од Отецот и од Синот. Православното учење е поинакво. Таткото е „нероден“, Синот е „роден“, а Светиот дух – „произлегува“. Според ова, Светиот дух не следи директно од Богот отец, туку со Отецот е поврзан со посредство на Синот. Така, во православната теологија Светото Тројство е сфатено како „неслеано“  единство, што теоретски дозволувало можност за внесување разлики. Источната, православна црква, смета дека во католичката концепција се пренагласува единството на Светата Троица на сметка на различноста, а православната всушност таа разлика ја нагласува. Сето тоа се одразило и на целокупната теолошка мисла. Имено, самиот поим тело, материја, не е толкуван исклучиво во негативна смисла, што овозможило православното христијанство не само да ги цени иконите и живописот во црковното сликарство и литургијата, туку и да воспостави толерантен став кон многуте древни култови и религиски елементи на народите кои го примиле христијанството. 
Папско првенство

Римокатоличките теолози тврдат, а римокатоличките верници веруваат дека папското првенство е засновано и посведочено со Библијата и како доказ наведуваат текст од евангелието по св. Матеј 2:18 – 19.
 Православното богословие учи и тврди дека верата е Христос Син Божји кој е жив камен на кој е изградена црквата. Црквите не се и не можат да бидат градени на живи човечки суштества, туку на верата. Православните христијани секогаш кога пристапуваат да ја примат светата причест изговараат на глас молитва која почнува со зборовите: „Верувам, Господе, и исповедам дека Ти си навистина Христос Син Божји и си дошол на земјата да ги спасиш сите грешници...“ Без вера дека Христос е Син Божји не би можело да постои христијанството ни христијанската црква, а без папа тоа е можно.
Понатаму римокатоличките теолози како доказ за папското првенство ги наведуваат зборовите на Христос во евангелието по св. Матеј 16:19: „И ќе ти ги дадам клучевите од Царството небесно; и што ќе сврзеш на земјата ќе биде сврзано на небесата; а што ќе разрешиш на земјата ќе биде разрешено на небесата.“ На овој стих римокатолиците ја засновуваат својата догма за приматот на папата. Доколку Господ Исус Христос ги дал клучевите од Царството небесно само на апостол Петар, тогаш тоа би можело да се прифати. Но не! Истото тоа што го рекол на апостол Петар, го рекол и на останатите апостоли и на нив им ветил дека ќе им ги даде клучевите за Царството небесно и им дал власт да разрешуваат, односно да ги простуваат гревовите. Светото писмо не дава основа за догмата за папскиот примат, а историјата ни ги открива вистинските причини за појавата и изворот на идеите за првенството на папата.
Рим во времето на создавање на христијанството бил престолнина на големата и моќна римска империја која зафаќала голем дел од светот. Во Рим биле доведени стотина, ако не и илјада христијани од сите делови на империјата и таму маченички умирале. И апостол Петар настрадал во Рим. Христијаните во тој град без страв и со голема љубов ги вршеле христијанските богослуженија во подземни премини познати како катакомби. Сето ова објаснува зошто патријархот на Рим, папата, бил многу ценет од останатите четири патријарси и христијаните воопшто. Римокатоличките теолози ја засновуваат догмата за приматот на папата и на тврдењето дека апостол Петар бил првиот патријарх на Рим, односно папа. Тоа само по себе – дури и ако е точно – не го оправдува барањето за папско првенство. Редоследот на спомнувањето на петте патријарси на древната христијанска црква започнува со римскиот папа, а на второ место бил цариградскиот патријарх, иако таа патријаршја е последна создадена. Тоа е така затоа што и Цариград бил престолнина на источната римска империја. После тоа доаѓаат по ред патријарсите на Александрија, Ерусалим и Антиохија.
Ако политичките причини не биле пресудни, првенство би имал патријархот на Ерусалим. Нашиот Господ Исус Христос бил роден во Витлеем јудејски. Својата спасоносна мисија ја извршувал на територијата на Јудеја, Самарија и Галилеја. Распнат е и воскреснал во Ерусалим, а Он е за христијанството и христијаните секако поважен отколку апостол Петар.
Христовите апостоли се родени и израснале на територијата на исток, во Јудеја, Самарија и Галилеја. Првите христијани се појавиле во Ерусалим. Првите христијански маченици настрадале во Ерусалим, а не во Рим. Првиот апостолски собор е одржан во Ерусалим. Апостолот Јаков, патријархот ерусалимски, а не апостол Петар, претседавал со соборот. Апостол Петар само го известил советот за покрстувањето на народите и е расправано за тоа дали е потребно оние кои биле крстени да се обрежат. Апостол Јаков предложил, а останатите на соборот прифатиле и одредил оние народи кои поминувале и го прифаќале христијанството само да се крстат. (Дела апостолски 15:19-20).

Римокатолиците исто така тврдат дека папата уште од најран период уживал првенство. Тоа е донекаде точно бидејќи уживал првенство меѓу еднаквите (primus unter pares), но не и апсолутно првенство.

Седумте вселенски собори одржани во периодот од 325 до 787 год. на кои се формулирани догми и канони на христијанската црква се одржани на исток, а не на запад, не во Рим, туку во Никеја, Цариград, Ефес и Халкидон. На соборите присуствувале делегати од сите патријаршии на неподелената христијанска црква, вклучувајќи и римски и учесниците на соборите, а не папата ги формулирал догмите и канините на христијанската црква. Одлуките на вселенските собори биле задолжителни за сите христијани, освен за оние кои го прифатиле и се придржувале на учењето на еретиците.

Кој е глава на црквата? Римокатолиците веруваат дека папата, а не Исус Христос, е глава на христијанската црква. Ние, православните христијани, веруваме дека Христос, а ни папата, ниту апостол Петар, ниту кој било друг бил или е глава на црквата.

Римокатоличката теологија учи дека во црквата има две глави: видлива и невидлива. Христос е невидливата глава на небото, а папата е видливата глава на земјата. За време на својот живот на земјата, Спасителот бил врховна и видлива глава на црквата, а по Вознесението останал само невидлива глава. За да не остане црквата без видлива глава, Спасителот на земјата поставил свој намесник - св. ап. Петар, кому му го доверил старешинството и целата власт над црквата. Бидејќи Христос е безгрешен, тоа својство го предал и на својот намесник. Како што Христос му ја предал на ап. Петар полнотата на власта, така и ап. Петар истата ја предал на својот наследник. Бидејќи според нив ап. Петар бил епископ во Рим 25 години и во него пострадал маченички, оваа власт ја наследиле сите римски епископи. Од тогаш папата е видлива глава на црквата, „намесник Христов“ (vicarious Christi), „намесник Божји“.
Духот Божји дејствува во црквата преку папата, затоа што тој е орудие на благодатта, нејзин полноправен господар и раздавач на средствата за спасение. Критериумот за спознавањето на вистината не е само Светиот Дух кој живее во целата црква, туку и гласот на римскиот папа. Тој е епископ во вистинска смисла кој ја има власта непосредно од Христа, а сите останати ерархиски лица не се ништо друго освен помошници, претставници и делегати на папата. Тој не е прв меѓу еднаквите (според благодатта) епископи, туку е поголем од сите и е извор на епископската власт. Не само што има првенство на чест, туку и повисока и полна власт на управа над целата црква, како за прашањата кои се однесуваат на верата и моралот, така и за оние кои се однесуваат за дисциплината и управата на црквата. 
Тој е над сите собори, па дури и над вселенските. Одлуките на соборите добиваат сила на закон откако тој ќе ги одобри. Без папата нема црква, па според тоа нема ниту спасение. „Клучевите на царството Божјо се наоѓаат во негова власт и тој ја отвора и затвора таа врата по своја волја.“
 Власта на папата се простира и во задгробниот живот, затоа што тој ги чува клучевите од адот, чистилиштето и рајот. Со посредство на индулгенциите тој на грешните луѓе им ги пополнува недостатоците во добрите дела, го скратува времето на престој во чистилиштето и воведува во рајот.
Папска непогрешливост. Според римокатолиците, ако црквата е непогрешлива, според тоа и нејзината видлива глава - папата, е непогрешлив. Желбата за признание за личната непогрешливост, папите почнале да ја изразуваат уште во првите денови на христијанството. Но тоа не можеле да го остварат до отпаѓањето на Западната црква од Источната, туку тоа го оствариле по падот. 

Догмата за папската непогрешливост кога говори „ex cathedra“, т.е. кога официјално го прокламира учењето на римокатоличката црква, е прифатена официјално во 1870 год. и е ретроактивна. Како потврда за непогрешливоста на папата, римокатоличките теолози цитираат од евангелијата по св. Матеј 28:18-21; 16:18; по св. Јован 14:15-16; од Првата посланица на Тимотеј 3:14-15 и во делата на апостолите 15:28. Кога некој ќе ги прочита наведените места, ќе се увиди дека во нив воопшто не се говори за непогрешливоста на папата. Постои пример дека папата не е непогрешлив ни кога говори ex cátedra. На ден 8 декември 1854 год. папата Пиј IX официјално ја прогласил догмата за безгрешното зачнување на Богородица (т.е. дека и таа како и Богочовекот Исус Христос е безгрешно зачната), догма позната како „Ineffabilis Deus“, која е формулирана на Првиот вселенски собор. Догмата е погрешна и неприфатлива. 
Од Светото писмо никаде не се гледа дека ап. Петар е непогрешлив, па според тоа, како може на својот наследник да му ја предаде таа особина? Напротив. Светото писмо зборува дека сите луѓе се грешни: „Ако кажеме дека немаме грев, се лажеме сами себе и вистината не е во нас“ (1. Јов. 1, 8.). Од сето изложено се гледа дека папата не е наследник на ап. Петар, ниту, пак, заменик Христов на земјата, ниту, пак, е непогрешлив. Своето учење за ова, Православната црква го изразила на соборот во Ерусалим во 1672 год. на следниот начин: „Бидејќи човекот е подложен на смрт и не може да биде глава на црквата, Самиот Господ Исус Христос, како Глава, го држи кормилото на црковната управа и управува со неа... Светиот дух ја учи црквата во вистината и го гони мракот од умот на верните.“

Безгрешно или непорочно зачнување на Богородица (Imaculata concepta)
Православната црква учи дека св. Дева Марија е родена со првородениот грев, додека Римокатоличката црква учи дека таа е непорочно зачната и ослободена од првородениот грев. Навистина, таа се родила, велат римокатолиците, по природен пат од Јоаким и Ана, но не подлежи на првородениот грев, затоа што во утробата на мајка ѝ, со посебна благодат е очистена од прародителскиот грев. 

Ваквото сфаќање на овој проблем се засновува на нивното погрешно учење за првородениот грев. Според нив, човекот со падот ја изгубил првобитната праведност и благодатното совршенство, но не ја повредил самата природа. За воспоставување на првобитната состојба е потребна благодат. На Богородица оваа благодат ѝ била дадена во моментот на нејзиното зачнување и со тоа таа дошла во состојбата во која биле прародителите пред падот. На почетокот оваа догма била само богословско мислење, кое се појавило во IX век во списот на Радберт Пасхазиј, истакнат богословски писател од Шпанија. Бидејќи св. Дева Марија толку свечено се прославува, од авторитетот на црквата јасно е дека кога се родила не била подложна на никакви гревови, ниту, пак, осветена во утробата, го навлекла првородениот грев. Според него јасно е дека била ослободена од секој првороден грев.

Ова негово мислење имало и приврзаници и противници. Co текот на времето, бројот на приврзаниците се зголемувал, на сметка на противниците, кој се намалувал. Папата Александар VII во својата була објавува дека св. Дева Марија е „сочувана чиста од секоја дамка на првородениот грев“. Нивниот прочуен догматичар Џовани Пероне се залагал ова учење да се прогласи за догма. Папата Пиј IX ги натерал доминиканците да го усвојат ова учење и со својата була Ineffabilis Deus (Неискажлив Бог) од 8 декември 1854 год. го прогласил ова учење за догма. 
Ова свое учење тие го оправдуваат со Светото писмо, повикувајќи се на зборовите: „И ставам непријателство меѓу тебе и жената и меѓу родот твој и породот нејзин. Он ќе ти ја гази главата, а ти ќе го каснуваш во петата“ (1. Мој. 3, 15). Овде не се зборува за непорочно зачнување на св. Дева Марија, туку за непријателството и борбата помеѓу ѓаволот и Ева, односно приврзаниците на ѓаволот и потомците на Ева, и за победата на семето од жената - Богочовекот Христос - над ѓаволот. Друго место на кое се повикуваат е: „Радувај се благодатна! Господ е со тебе! Благословена си ти меѓу жените!“ (Лука 1, 28). Зборот благодатна римокатолиците го толкуваат како посебна привилегија и отсуство на првородениот грев кај Богородица. Всушност, Богородица се нарекува благодатна поради тоа што во неа присуствува божествената благодат пообилно отколку во кој било друг, затоа што е одбрана да My биде мајка на Господа. 

Меѓутоа, ниту во Светото писмо, ниту, пак, во Светото предание нема потврда дека св. Дева е зачната непорочно. Напротив, Светото писмо јасно учи дека сите луѓе се под првородениот грев, кој се пренесува пo пат на природно зачнување и раѓање, а св. Дева се зачнала и се родила по природен пат од Јоаким и Ана, a тоа значи дека таа е подложна на првородениот грев. Светото писмо никаде не ја нарекува Богородица првородена ќерка Божја, родена различно од останатите луѓе; никаде не ја издвојува од родот човечки според нејзината природа, зачнување и раѓање; никаде не се споменува натприродниот карактер на нејзиното потекло. Само Христос се нарекува „првороден пред секоја твар“ (Кол. 1, 15) и единствено Он е слободен од првородениот грев, затоа што е зачнат натприродно.

Православната црква ја почитува и ја цени Богородица повеќе од ангелите и од светителите. Ја вознесува над сите созданија и ја нарекува почесна од херувимите и пославна од серафимите. Ја призива во молитвите и верува во нејзината исклучителна моќ и сила за посредување. Во богослужбените книги ја нарекува: пресвета, пречиста, преблагословена, преславна, пренепорочна итн. Сето ова не е поради непорочното зачнување и отсуство на првородениот грев, туку, поради добиената благодат, моралната чистота, богатството од добродетели и светоста, со кои ги надминала сите созданија. И покрај сè, „Марија е наша сестра, затоа што сите сме од Адама“ - вели св. Атанасиј Велики.
 Богородица се родила со првородениот грев, но поради зачнувањето на Спасителот, од моментот на зачнувањето е предочистена од Светиот Дух од првородениот грев и станала слободна од личните гревови за да може достојно да стане мајка на Богочовекот.
Целибат на свештенството

Задолжителниот целибат за вишото и нижо римокатоличко свештенство најпрво е усвоен на помесниот собор во Етинија. Епископот Осориус, кој присуствувал на тој собор, бил и на Првиот вселенски собор во Никеја. Се обидел да постигне целиот собор да го усвои целибатот како задолжителен за целото христијанско свештенство. Но во тоа не успеал. Во 1075 год. папата Григориј VII го завел целибатот како задолжителен за римокатоличкото високо и нижо свештенство, а првиот латерански помесен собор одржан во 1123 год. го одобрил и завел целибатот како задолжителен. 
Најпрво, целибатот не бил задолжителен за свештенството на неподелената христијанска црква. Не бил практикуван ни во апостолско време од страна на апостолите. Првите патријарси од раното христијанство, вклучувајќи го и папата, како и свештениците и ѓаконите, биле женети. Така било и подоцна. Познато е дека Феликс III (483-493) бил женет и имал две деца. Хормидас (514-523) имал еден син. Силвестер (536-537) имал ќерка Антонија. Хадријан (867-872) исто така имал една ќерка. Климент IV (1205-1268) имал две ќерки, а Феликс V (1439-1445) имал еден син.
Постоел голем број на папи кои биле синови на папи или на католички свештеници. Имињата на некои папи кои биле синови на папи или на католички свештеници се: Дамаскус (348 - 366), Инокентиј I (401- 417), Бонифациj (418 - 422), Анастасиус I (496 - 498), Агапиус (535 - 536), Силверус (536 - 537), Бонифациј VI (886 - 896), Joван XI (931 - 935) и Joван XV (889 - 896). Во историјата исто така има документи за тоа дека постоеле папи кои не биле женети, но имале љубовници и со нив имале деца. Папата Инокентиј VIII (1484 - 1492) и Aлександар VI (1492 - 1503) имале голем број деца. Меѓутоа, целибатот не е природна состојба за секој. Целибатот наметнат од Римокатоличката црква довел до неморал на римокатоличкото свештенство. Тој предизвикал скандалозни сексуални злоупотреби.

Православната црква се држи до одредбите на Првиот вселенски собор кој се однесува на овој предмет. За епископите, кои по правило се бираат од редовите на монасите, целибатот е задолжителен, бидејќи целибатот е задолжителен за сите монаси. Ѓаконите и свештениците можат да се женат пред ракоположувањето и само еднаш, дури и ако им умре сопругата или ги напушти.

Чистилиште или пургаториум (purgatorium)

Овој термин произлегува од латинскиот глагол purgare што значи очистување. Римокатоличката црква учи дека чистилиштето е место или состојба на привремена казна за оние кои го напуштиле овој живот, но потполно не им се простени нивните гревови. Тоа е средна состојба за оние души кои не се доволно праведни за да одат во рајот, ниту пак смртно згрешиле за да одат во пеколот. Тие одат во чистилиштето да се исчистат од своите гревови и тука да поминат онолку време колку што е потребно за нивно исчистување. Поради тоа се важни индулгенциите. Доколку живите сродници откупат од ризницата на Римокатоличката црква потребна мера на добри дела за умрениот, тој толку побрзо ќе биде ослободен од маките во чистилиштето.  Ова учење е прогласено на соборот во Флоренција, а усвоено е на соборот во Трент. И двата собора биле провинциски, па нивните одлуки не биле задолжителни за сите христијани.
Според православното учење, душата по смртта излегува пред Божјиот суд, каде според своите заслуги добива место за свој престој – рајот или пеколот. После смртта човекот нема можности да се покае или да се поправи.

Папски индулгенции

Римокатоличката црква учи дека човекот, покрај преку заслугите на Спасителот, се измирува со Бога и преку своите добри дела, кои му ги принесува на Бога за откуп за своите гревови. Co своите добри дела човекот дава задоволување на правдата Божја и поради тоа како награда добива оправдување и спасение. Римокатолиците го преувеличуваат значењето на човековите добри дела, учејќи дека човекот со помош на благодатта може да направи повеќе добри дела отколку што му е потребно за спасение.

Римокатоличките богослови моралниот закон го делат на: Божји закон или заповеди (praecepta) и евангелски совети (consilia evangelica). Co исполнување на законот, односно на заповедите - се постигнува обична моралност во животот која е неопходна за спасение; a со исполнување на евангелските совети - се постигнува највисок степен на морално совршенство. Оној кој, покрај заповедите, ги исполнил и советите, прави повеќе отколку што бара моралниот закон, повеќе отколку што му е потребно за спасение. Оттука овие дела се наречени прекумерни добри дела (opera supererogationis).

Ова учење нема основа во Светото писмо, кое јасно учи дека Господ Исус Христос со Својот искупителски подвиг направил сè што било потребно за спасение на луѓето и принел откупна жртва за гревовите на сите. Единствена побуда за спасение на човекот е љубовта Божја кон него, a римокатолиците наметнуваат друга побуда - јуридичка обврска, според која луѓето го отплаќаат својот долг и по откупната жртва на Спасителот. Човековите дела немаат значење за спасение ако со нив се задоволува правдата Божја, туку ако се плод на верата во Господ Исус Христос.
Во врска со римокатоличкото учење за прекумерните добри дела и ризницата на светиите, неразделно е врзано и нивното учење за индулгенциите (простување, олеснување). Бескрајните Христови заслуги и прекумерните заслуги на светителите ја сочинуваат ризницата на прекумерните заслуги на совршените во Христа (светителите). Оваа ризница се наоѓа во црквата. Co ризницата управува и располага папата. По пат на индулгенции им дава на поединечни христијани, како на живи, така и на мртви, онолку колку што смета дека на избраниот му недостасуваат сатисфакциони дела на покајание и така, делумно или потполно, ги ослободува од дел од гревовите овде на земјата или од маките во чистилиштето на оној свет. Co индулгенциите се простуваат не само направените гревови, туку и оние кои ќе се направат во иднина. Индулгенциите се добиваат за пари во корист на крстоносните војни, за војните против непријателите на христијанството, во корист за подигнување на храмови и други црковни потреби, особено за римската престолнина.
Римокатоличкото учење за индулгенциите нема основа ниту во Светото писмо, ниту, пак, во Светото предание. Поради големата злоупотреба многумина се кревале против ова учење, додека на крај не се појавила и самата реформација. Поради тоа, повеќе не се практикуваат индулгенции за пари.

Грегоријански календар

Сè до 1582 год. неподелената христијанска црква се служела со Јулијанскиот календар. Таа година папата Григориј XIII го усвоил календарот кој му го предложил Алојзиус Мириус од Напуљ. Одлуката за усвојување на новиот, Грегоријански календар, папата ја објавил на ден 24 февруари 1582 год. во папскиот проглас наречен Inter Gravissimus, а на 5 октомври 1582 год. папата додал десет дена на таа дата и го поместил на 15 октомври 1582 год. Од тогаш секој век се додава уште еден ден на секоја година, освен во вековите чиј број е делив со четири. Грегоријанскиот календар не се држи до правилата за денот на празнување на Воскресението Христово како што одредил Првиот вселенски собор во 325 год. Соборот донел одлука празникот на Христовото воскреснување никогаш да не претходи на празнувањето на еврејската Пасха, ниту да се празнува заедно со неа. Употребата на Грегоријанскиот календар создава хаос во црковниот празничен календар. Со тоа што овој календар го прифатиле и некои православни цркви, календарот ги поделил православните.
Грегоријанскиот календар го применуваат римокатолиците и протестантите. Сè до неодамна, сите православни се служеле со Јулијанскиот календар. Тогаш некаде околу 1924 год. Грчката православна црква го усвоила Грегоријанскиот календар. Тоа довело до поделба на грчката православна црква на новокалендарска и старокалендарска. Подоцна Грегоријанскиот календар го усвоиле Финската и Бугарската православна црква. Сите православни цркви кои го усвоиле овој календар – освен Финската – и понатаму го празнуваат Воскресението Христово според правилата на Првиот вселенски собор.

Библијата во животот на црквата
Секое проучување на Библијата има за цел нејзино подобро запознавање, така што сите верници можат да откријат во нејзините книги како „небесниот Отец со голема љубов доаѓа во пресрет на своите синови и со нив разговара“, па преку искуството да ги доживеат „големата сила и моќ на зборовите Божји, која е упориште и животна сила на црквата, единствена вера на синовите на црквата, храна за душата, чист и непресушен извор на духовниот живот“.
 Теоретското разбирање на Библијата треба да стане живот во литургиското славење, во теолошката рефлексија, во секојдневното читање на Библијата и духовниот живот на верниците. 
Самиот збор „Библија“ е од грчко потекло и значи „збир од книги“. Зборот biblos значи книга. Библијата се дели на два големи дела: Стар и Нов Завет. Стариот Завет, или Танак (תנ״ך) на хебрејски, се смета за света книга на Евреите, додека христијаните ги сметаат за свети и Стариот и Новиот Завет. Христијаните ја изучуваат библијата како своја нормативна книга, која дава насоки за животот. Во неа тие наоѓаат послание од Бога (слово Божје). Иако најчесто овој збор е користен за еврејските и за христијанските свети книги, „Библија“ понекогаш се однесува и на светите книги на други религии. Оттаму Гуру Грант Саиб често се нарекува „Библија на Сиките“.

Библијата во себе има 66 книги, книги од кои 39 се во Стариот Завет и 27 во Новиот Завет, па затоа некои уште ја нарекуваат и библиотека. Некои од овие книги ги пишувале исти автори, така што во неа постојат околу 40 автори. Некои библиски автори напишале повеќе книги, како на пример апостол Павле, кој напишал добар дел од посланицата на Новиот Завет. Библијата е пишувана во еден долг временски период и се смета дека првите библиски списи настанале некаде 1500 год. пред Христа. Канонот на Стариот Завет е завршен некаде 400 год. пред Христа. Значи, Стариот Завет е пишуван во периодот од 1500 до 400 год. пред Христа, а Новиот завет настанал во периодот од 100 год. по Христа. Според тоа, Библијата настанала во еден долг временски период од 1600 год.
Во Стариот Завет е опишан животот на Адам и Ева, Ное, Јов, Аврам, Исак, Јаков, Мојсеј, Давид, Соломон, пророците, како и други личности. Стариот Завет претставува завет на Бог со народот израелски дека „ако ги исполнува заповедите Божји ќе биде народ благословен и дека од тој народ ќе се роди Спасител на Светот, кој ќе биде вечен Цар, и Неговото Царство не ќе има крај“. А Новиот Завет е завет на Спасителот Господ Исус Христос „дека секој што верува во него ќе живее вечно. Секој што верува дека Господ Исус Христос е вистински Бог, нема да умре, но ќе има живот вечен.“

Стариот Завет е откровението на еден номадски народ, кој се движел околу Средоземното Море, меѓу Евроазија и Африка, по течението на реките Еуфрат, Тигар и Нил, а себе се нарекувал израелски. Во Стариот Завет се појавуваат околу педесетина различни литературни видови: митови, химни, молитви, историски записи, љубовна поезија, есеи, хронологија на родови, басни, реалистични приказни, разни изреки и друго. Приказните раскажуваат за верата, борбите, надежите и поразите на ликовите од еврејската заедница. Стариот Завет се дели на три основни делови: Историски книги (од 1. Мојсеева книга до книгата за Естера), Поучни книги (од книгата за Јов до Песната над песните) и Пророчки книги (од Исаија до Малахија). Најстарите книги во Библијата се Петте Мојсееви книги.

Новиот Завет е централното писмено свидетелство на христијанството, во кое основната претставена личност е Исус Христос. Содржи 27 книги, меѓу кои се евангелија, историја и дејност на првите христијани, писма и книгата Откровение. Напишан е на старогрчки јазик, кој во тоа време бил широко застапен, иако Исус и неговите ученици зборувале арамејски јазик. Изобилува со морални приказни и поуки за тоа како да се стане подобар човек. Новиот Завет започнува со четирите евангелија: според Матеј, според Марко, според Лука и според Јован, иако тие не се најстарите списи во него. Иако евангелијата се занимаваат со истите случувања, тие го прикажуваат Исус на различни начини. Евангелието според Матеј е посебно познато поради тоа што ја содржи молитвата „Оче наш“, и поради тоа што ја нагласува разликата на Исусовото учење во однос на учењето од Стариот Завет.

Откровението на Јован Богослов се нарекува уште и апокалипса. Во него авторот ја опишува својата визија за победата на Бог над злото и смртта. Овој дел од Новиот Завет извршил најголема инспирација врз натамошната литература. Инаку, сите елементи од Новиот Завет нашле свој одраз во европската уметност: во сликарството, литературата, музиката, скулптурата.  

Кои биле луѓето кои ја пишувале Библијата? Во периодот на Стариот Завет тоа биле пророците, а некои биле и свештеници. Сите автори на Стариот Завет биле Евреи. Во периодот на Стариот Завет Бог го избрал еврејскиот народ да биде еден посебен народ, преку кој сакал веста за себе да ја рашири на сите други народи на оваа планета. Затоа Евреите биле еден посебен народ кој љубоморно ги чувал библиските списи. Во Новиот Завет автори биле Христовите ученици – апостоли, кои биле со него додека тој бил на земјата.
Бог кој во Писмото проговара, се манифестира и им се дава на луѓето, се отелотворува во човечкиот збор; единствен можен и исправен одговор е послушната вера на поединецот или заедницата на која сите се потпираат и поверуваат на таков Бог кој излегол од своето засолниште и го побарал човекот, нудејќи му пат и помош на патот на спасението. Библијата која е конститутивен фактор на црквата е израз на таа Божја спасителна волја кон човештвото. Сите значајни фази и битни моменти од црковното живеење се обележани со понудените Божји зборови во пишан облик. Тој пишан облик дал трајна форма на Божјите зборови кои ги надминуваат просторите и времето, народите и културите. Божјиот збор е неисцрплив во своето богатство, кој подеднакво се обраќа и на оној најпростиот и на оној најучениот човек; има што да му каже и на оној кој живеел пред 2 или повеќе илјади години и на оној кој живее на прагот на третиот милениум од отелотворувањето на Божјите зборови во Исус од Назарет. 

Божјиот збор е храна на човечкиот дух која се добива преку лично читање и разгледување, така што тој прераснува во молитва, во дијалог со Бога, и во огледало и насочување на човековото живеење во светлото на внатрешното искуство на Бог кој го трансформира и му дава смисла на целокупниот живот. Без пишаните Божји зборови, без нивно славење, рефлектирање, служење со нив, човештвото не би можело да стигне на она ниво на кое се наоѓа денес. Библијата не е единствен, но секако е темелен извор на живот на црквата и живеењето во неа.

Библијата не ја добивме комплетна таква каква што е денес. Таа се формираше постепено, низ вековите, во кои се објавуваа планот и целите на Бог. Бог зборуваше преку луѓе од различни професии и разни географски средини, со различен културен и социјален статус, носејќи го Божјиот збор до нашите раце преку еврејската земја. Нашиот Небесен Татко со Неговата неизмерна љубов ја избра оваа нација за Светиот Дух да дејствува преку нив не само поради Божјата љубов кон нив, туку поради Божјата љубов кон целиот свет. Не може да се читаат Стариот и Новиот Завет без да сме свесни за Божјото присуство и без Неговото водство. Пророците и свештениците, апостолите и учителите - сите тие биле учесници во објавата на Божјиот план и Божјите цели. Некои од нив биле обични луѓе, други биле со длабоко чувство за Божјото присуство и Божјата сила, но сите тие го виделе гревот на луѓето и ги повикувале да ја бараат Божјата прошка, свесни дека Бог ги повикува сите за да им покаже милост и простување. Секој од нив пишувал воден и инспириран од Светиот Дух. Мојсеј ни даде Закон; Исаија, Езекиел, Еремија и другите пророци ни зборуваа за нештата кои треба да се случат, учејќи нè за она што беше предвидено во Божјиот план, најавувајќи ја казната за гревот. Давид компонираше песни за Божја слава; Соломон ни даде мудри изреки; Даниел ни зборуваше за владеењето на безбожниот свет, за неговиот развој низ вековите и за неговиот крај. Секој од нив ни го даде она што му го заповедал Светиот Дух. Но Бог е тој кој ни ја даде оваа книга. Неговата љубов и светост се светлина низ сите нејзини страници. Нè смирува кога болеста нè снеможува, болната глава во Библијата наоѓа топла и мека потпора, нè благословува кога се раѓаме, се радува со нас, се растажува со нашите маки и ги ублажува. Се издигнува над нас самите, го објавува Христос и Неговиот прославен план на спасение, ни го покажува нашиот последен дом. 

Почитување и прифаќање на Десетте Божји заповеди

За да може да го разликува човекот доброто од злото, Бог му дал Закон: внатрешен и надворешен. Внатрешниот Божји закон е впишан во срцата на луѓето – тој се наоѓа во нивната совест. Се нарекува и природен, бидејќи Бог го дал во природата на човекот и секој човек се раѓа со него. Во човековата душа Бог дал сила која е способна да ги разбира и да ги појаснува Божјите заповеди во животот. Таа духовна сила е совеста или внатрешниот Божји закон, кој е внатре во човекот како „глас Божји“. Совеста е внатрешен глас во нас кој ни говори што е добро, а што зло; што е чесно, а што нечесно; што е праведно, а што неправедно. Гласот на совеста нè обврзува да правиме добро и да го одбегнуваме злото. За секое направено добро, совеста нè наградува со вантрешен мир, спокојство и душевна радост, а за секое направено зло, таа нè осудува и нè казнува. Затоа, секој што постапува против совеста, тој во себе чувствува морална вознемиреност, грижа или нејзино мачење. За ова светиот апостол Павле вели: „Незнабошците, немајќи закон, сами од себе вршат сè по Законот; тогаш тие, иако немаат закон, сами во себеси се Закон; поради тоа што делото на Законот е напишано во нивните срца, па затоа се управуваат според Законот, бидејќи нивната совест им сведочи за тоа и нивните мисли помеѓу себе се обвинуваат или оправдуваат во оној ден кога, според моето благовестие, Бог преку Исуса Христа ќе ги осуди тајните на луѓето.“

Зошто Бог, кога веќе на луѓето им дал да имаат во себеси внатрешен, природен Закон, потоа им дал и друг, надворешен, откриен Закон? Зошто им ги дал и заповедите? Бог го дал и откриениот, неприродниот закон затоа што луѓето не го слушале природниот закон што го имале во себе – во совеста, и живееле гревовен живот, задушувајќи го во себе гласот на духовниот Божји закон. Затоа, Бог преку заповедите што му ги дал на човештвото, луѓето ги опоменува и ги потсетува на исполнувањето на Законот. Надворешниот – морален закон, наречен натприроден, Бог на луѓето им го дал во Стариот Завет преку Мојсеја и пророците, а во Новиот Завет, преку Господа Исуса Христа и апостолите. Кога и како биле дадени Десетте Божји заповеди?
Во педесеттиот ден од излегувањето на Евреите од Египет, на планината Синај, Бог со посредство на вонредни, силни, природни појави, на Мојсеј му ги дал Десетте заповеди, напишани на две камени плочи. На Синајската планина Бог му се јавил на Мојсеј преку своето присуство во оган и облак и ги изрекол заповедите преку Своето громогласно изговорање: една по една, а со оган ги запишал на две камени плочи. Тие две камени плочи со Десетте Божји заповеди Евреите ги чувале како нешто најсвето, во најсветиот ковчег на Заветот, кој претставувал главна светиња на избраниот народ Божји. Ковчегот, пак, се чувал во „Свјатаја свјатих“ – Светињата над светиите – во најсветиот дел од храмот или скинијата. Во нашите православни храмови, на иконостасот најгоре се ставени и двете плочи со Десетте Божји заповеди.
Светот има потреба да ги чуе Божјите заповеди – Божјите пораки. Бог е постојано присутен во светот и Он ги знае проблемите и тешкотиите на современиот човек и сака да ни каже и нам какви се Неговите планови за нас и за нашиот живот.

Познато е дека Десетте Божји заповеди се основниот Закон и основните етички правила за сите луѓе низ историјата до сега и за нас што живееме денес. Тие се вечно современи и вечно актуелни, едноставно и разбирливо напишани за секој современик да може да ја разбере и сфати нивната порака, како лична Божја порака до него. Како основа на сите понатамошни заповеди се зема првата заповед и начинот како таа е обработена, бидејќи таа е темелот врз кој се гради натамошното изложување, останатите заповеди, а во оваа заповед се бара од луѓето вистинско богопознание. Кога ќе го оствариме вистинското познавање на Бога, преку вистинската вера во Едниот Бог, ние веќе сме го надминале неверието и безверието и лесно ќе се запазиме од кривоверието или идолопоклонството, во сите видови, до најсовремените начини на идолослужење и разноверие.
 Од таа основа на нашиот правилен однос во верата кон Бога ќе произлезе сè она што се бара и во наредните заповеди, кои во целина го опфаќаат нашиот однос кон Бога и кон луѓето. Ако имаме вера во Бога, ако сме послушни чеда Божји и ако сакаме да ја исполнуваме Неговата волја, тогаш преку овие Десет Божји заповеди ќе сфатиме дека Бог ни ја дал срцевината на сите етички норми.
Десетте Божји заповеди претставуваат Божји критериуми за нашиот богоудобен живот на земјава. Тие се небесни насоки што водат кон богоуподобрување на човекот. Овие основни Божји заповеди се одговор на сите прашања за нашето однесување. Ако сака некој да ја провери својата постапка, тоа може да го направи со мерката на Десетте Божји заповеди и ќе види дали тоа што го прави или што го мисли е во согласност со овие Божји норми за луѓето. Ако ги исполнуваме овие заповеди, тогаш сме сигурни дека врвиме по вистинскиот пат којшто води кон Бога и кон спасението, а тоа е целта и смислата на нашето постоење на земјата.
ДЕСЕТТЕ БОЖЈИ ЗАПОВЕДИ

1. Јас сум Господ Бог твој, да немаш други богови освен Мене!
2. Не прави идол или слика на она што е горе на небото, што е долу на земјата и што е во водата и под земјата. Не им се поклонувај и не им служи!
3. Не го изговарај напразно името на Господа, твојот Бог!
4. Спомнувај си за денот на одморот, за да празнуваш. Шест дена работи и сврши ги сите работи, а седмиот ден посвети го на Господа, твојот Бог!
5. Почитувај ги твојот татко и твојата  мајка за да ти биде добро и да поживееш долго на земјата!
6. Не убивај!
7. Не прави прељуба!
8. Не кради!
9. Не сведочи лажно против својот ближен!
10. Не пожелувај ништо што е туѓо!
Не е доволно само да ги знаеме овие десет заповеди, туку треба да ги почитуваме и спроведуваме, бидејќи спасението зависи од живеењето според Божјите заповеди, а не само од знаењето. Дури и верата не е доволна за нашето спасение, ако нема и добри дела – ако таа не е вера остварена во нашиот живот – вера збогатена со надеж и со делотворна љубов. Затоа, светиот апостол Павле вели: „Да имам пророчки дар и да ги знам сите тајни, да ги имам сите знаења за сите работи, а и така силна вера, што и планини да преместувам, ако љубов немам, ништо не сум.“

Нашето спасение зависи од тоа како го применуваме Божјото учење во нашиот живот и како ги исполнуваме Божјите заповеди. Целта на целата Божја наука е да го издигде човекот до Бога – до спасението – до вечниот живот. Тоа се постигнува само ако човекот во себе изгради добрина, преку верата, љубовта и надежта и ако морално се издигне над сè што е земно, за да се приближи до небесното и до вечното. Ако се раководиме во нашиот живот според Десетте Божји заповеди, ние со секоја заповед здобиваме добродетел. На тој начин се зголемува нашиот духовен ѓердан од добродетели кои го издигнуваат човекот до висините на Бога и до вечното царство. Со исполнувањето на Десетте Божји заповеди, ние ја зацврстуваме нашата побожност, верското расположение и преданоста на Бога и на Црквата. За вистинскиот христијанин тие претставуваат основен кодекс во животот. Живеејќи според нив, човекот ги исполнува двете најголеми Божји заповеди, чија основа е љубовта кон Бога и љубовта кон луѓето. Љубовта кон Бога е изразена во првите четири заповеди, напишани на првата камена плоча и љубовта кон ближните е изразена во останатите шест заповеди, напишани на втората плоча.
Со Десетте Божји заповеди се забрануваат гревовите противни на љубовта кон Бога и љубовта кон ближните. Човекот во текот на својот живот е во постојана борба со гревот и во грижа за усвојување на добродетелите. Десетте Божји заповеди се наш патоказ според кој треба да одиме за да можеме да го победиме гревот и да го здобиеме добродетелниот живот и постојаното богоопштење. За оној што „верува“ (поточно, што вели дека верува) во Бога, а не ги исполнува Божјите заповеди, се вели дека има слепа вера. Ако Божјите заповеди претставуваат светлина, тогаш јасно е дека оној, којшто не ги исполнува Божјите заповеди останува без Божјата светлина и тој е без духовна виделина. Тој е само декларативен верник – верник на збор, а не вистински верник Божји. Љубовта кон Бога и кон ближните е знак дека ги исполнуваме Десетте Божји заповеди, што нè водат кон спасение на нашите души.
Заклучок
На крајот можеме слободно да кажеме дека верата на Православната и Римокатоличката црква е идентична. Православието е дефинирано на првите осум собори кои ги признаваат и Православната и Римокатоличката црква: првиот Никејски - 325 год., првиот Цариградски - 381 год., Ефески - 431 год., Калцедонски - 451 год., вториот Цариградски - 553 год., третиот Цариградски - 681 год., вториот Никејски - 787 год. и четвртиот Цариградски - 870 год. Сè што пишува во Библијата и што дефинирале овие заеднички собори е заедничка вета и за двете цркви. И двете ги имаат сите седум свети сакраменти, апостолско наследство на бискупот, почитување на светците на чело со Блажена Дева Марија, почитување на светите слики, сличности во литургијата, заеднички црковни отци, многу заеднички светци итн. 
Меѓутоа, покрај сличности, произлегуваат и меѓусебни разлики кои не се темелат толку на верата и сфаќањето на Божјите зборови, туку на различните традиции на Истокот и на Западот, на различните обичаи и народните преданија. Разликите можеме да ги воочиме во надворешноста: различни обреди, различна облека на свештениците и изгледот на црквите, различни уметнички начини на прикажување на светците, незадолжителен целибат за православните свештеници (монасите и монахињите во двете цркви се во целибат), различни календари и празници; православните ги почитуваат само сликите, иконите, додека римокатолиците и статуите. 
Разлики се појавиле и во начинот на служење на литургијата, но и во начинот на извршување на крштението. Западната литургија е пократка и поупростена, без многу молитвени акти и церемонијални детали. И за разлика од православните, римокатоличките верници не се причестуваат од чашата, со телото и крвта Христова, туку со нафора која е бесквасен леб. Црквите се разликуваат и по начинот на извршување на Светата тајна крштение. Православните ја извршуваат заедно со миропомазанието, додека католиците првин имаат крштение, па потоа миропомазание, но не пред седмата година. Исто така, во Православната црква се дозволува развод дури до три пати, додека такво нешто не постои кај католиците. Единствено е можно црквата под извесни услови бракот да го поништи. Разлики постојат и во начинот на постење кој кај католиците е поблаг, можат да се користат и млечни производи, а пред причеста доволно е да не се јаде еден час.

